
2 Samuel 12 shamooyel 1

1 Shaool ke marne ke baad, jab Daud amalekiyon ko markar lauta, aur Daud ko siklag mein rahte
hue do din ho gaye,

2 Tab teesre din aisa huaa ki chhavni mein se shaool ke paas se ek purush kapde phade sir par
dhooli dale hue aaya. Aur jab vah Daud ke paas pahuncha, tab bhoomi par gira aur dandavat
kiya.

3 Daud ne us se poochha, tu kahan se aaya hai? Usne us se kaha, main Israeli chhavni mein se
bachkar aaya hoon.

4 Daud ne us se poochha, vahan kya baat hui? Mujhe bata. Usne kaha, yah, ki log ranbhoomi
chhodkar bhaag gaye, aur bahut log mare gaye; aur shaool aur uska putra yonatan bhi mare
gaye hain.

5 Daud ne us samachaar dene vale javaan se poochha, ki tu kaise janta hai ki shaool aur uska putra
yonatan mar gaye?

6 Samachaar dene vale javaan ne kaha, sanyog se main gilbo pahaad par tha; to kya dekha, ki
shaool apne bhale ki tek lagaye hue hai; phir main ne yah bhi dekha ki uska peechha kiye hue
rath aur savaar bade veg se daude aa rahe hain.

7 Usne peechhe phirkar mujhe dekha, aur mujhe pukara. Main ne kaha,kya aagya?

8 Usne mujh se poochha, tu kaun hai? Main ne us se kaha, main to amaleki hoon.

9 Usne mujh se kaha, mere paas khada ho kar mujhe maar daal; kyonki mera sir to ghuma jata hai,
parantu praan nahi nikalta.

10 Tab main ne yah nishchay jaan liya, ki vah gir jane ke pahchaat nahi bach sakta, uske paas khade
ho kar use maar dala; aur main uske sir ka mukut aur uske haath ka kangan le kar yahan apne
Prabhu ke paas aaya hoon.

11 Tab Daud ne apne kapde pakadkar phade; aur jitne purush uske sang the unhonne bhi vaisa hi
kiya;

12 Aur ve shaool, aur uske putra yonatan, aur Yahowa ki praja, aur Israel ke gharane ke liye chhati
peetne aur rone lage, aur saanjh tak kuchh na khaya, is karan ki ve talvaar se mare gaye the.

13 Phir Daud ne us samachaar dene vale javaan se poochha, tu kahan ka hai? Usne kaha, main to
pardeshi ka beta arthaat amaleki hoon.

14 Daud ne us se kaha, tu Yahowa ke abhishikt ko naash karne ke liye haath badhane se kyon nahi
dara?



15 Tab Daud ne ek javaan ko bulakar kaha, nikat ja kar us par prahaar kar. Tab usne use aisa mara ki
vah mar gaya.

16 Aur Daud ne us se kaha, tera khoon tere hi sir par pade; kyonki tu ne yah kahkar ki main hi ne
Yahowa ke abhishikt ko maar dala, apne munh se apne hi viruddh sakshi di hai.

17 (shaool aur yonatan ke liye Daud ka banaya huaa vilapgeet ) tab Daud ne shaool aur uske putra
yonatan ke vishay yah vilapgeet banaya,

18 Aur Yahudiyon ko yah dhanush naam geet sikhane ki aagya di; yah yashaar naam pustak mein
likha huaa hai;

19 He Israel, tera shiromni tere oonche sthaan par mara gaya. Haay, shoorveer kyonkar gir pade
hain!

20 Gat mein yah na batao, aur na ashkalon ki sadkon mein prachaar karna; na ho ki palishti striyan
aanandit hon, na ho ki khatnarhit logon ki betiyan garva karne lagein.

21 He gilbo pahado, tum par na os pade, aur na varsha ho, aur na bhent ke yogya upaj vale khet
paye jayen! Kyonki vahan shoorveeron ki dhalein ashuddh ho gai. Aur shaool ki dhaal bina tel
lagaye rah gai.

22 Joojhe huon ke lohu bahane se, aur shoorveeron ki charbi khane se, yonatan ka dhanush laut na
jata tha, aur na shaool ki talvaar chhoochhi phir aati thi.

23 Shaool aur yonatan jeevankaal mein to priya aur manbhau the, aur apni mrityu ke samay alag na
hue; ve ukaab se bhi veg chalne vale, aur sinh se bhi adhik parakrami the.

24 He Israeli striyo, shaool ke liye roo, vah to tumhein laal rang ke vastra pahinakar sukh deta, aur
tumhare vastron ke oopar sone ke gahne pahinata tha.

25 Haay, yuddh ke beech shoorveer kaise kaam aaye! He yonatan, he oonche sthanon par joojhe
hue,

26 He mere bhai yonatan, main tere karan dukhit hoon; tu mujhe bahut manbhau jaan padta tha;
tera prem mujh par adbhut, varan striyon ke prem se bhi badhkar tha.

27 Haay, shoorveer kyonkar gir gaye, aur yuddh ke hathiyaar kaise naash ho gaye hain!



2 Samuel 22 shamooyel 2

1 Iske baad Daud ne Yahowa se poochha, ki kya main Yahuda ke kisi nagar mein jaun? Yahowa ne
us se kaha, han, ja. Daud ne phir poochha, kis nagar mein jaun? Usne kaha, hebron mein.

2 Tab Daud yijreli aheenoam, aur karmeli nabaal ki stri abeegail naam, apni donon patniyon samet
vahan gaya.

3 Aur Daud apne sathiyon ko bhi ek ek ke gharane samet vahan le gaya; aur ve hebron ke ganvon
mein rahne lage.

4 Aur Yahudi log gaye, aur vahan Daud ka abhishek kiya ki vah Yahuda ke gharane ka raja ho.

5 Aur Daud ko yah samachaar mila, ki jinhonne shaool ko mitti di ve gilaad ke yabesh nagar ke log
hain. Tab Daud ne dooton se gilaad ke yabesh ke logon ke paas yah kahla bheja, ki Yahowa ki
aashish tum par ho, kyonki tum ne apne Prabhu shaool par yah kripa karke usko mitti di.

6 Isliye ab Yahowa tum se kripa aur sachchai ka barttaav kare; aur main bhi tumhari is bhalai ka
badla tum ko doonga, kyonki tum ne yah kaam kiya hai.

7 Aur ab hiyaav bandho, aur purushaarth karo; kyonki tumhara Prabhu shaool mar gaya, aur
Yahuda ke gharane ne apne oopar raja hone ko mera abhishek kiya hai.

8 Parantu ner ka putra abner jo shaool ka pradhaan senapti tha, usne shaool ke putra ishboshet ko
sang le paar ja kar mahnaim mein pahunchaya;

9 Aur use gilaad ashooriyon ke desh yijrel, epraim, binyameen, varan samast Israel ke desh par raja
niyukt kiya.

10 Shaool ka putra ishboshet chalees varsh ka tha jab vah Israel par rajya karne laga, aur do varsh
tak rajya karta raha. Parantu Yahuda ka gharana Daud ke paksh mein raha.

11 Aur Daud ke hebron mein Yahuda ke gharane par rajya karne ka samay sadhe saat varsh tha.

12 Aur ner ka putra abner, aur shaool ke putra ishboshet ke jan, mahnaim se gibon ko aaye.

13 Tab sarooyaah ka putra yoaab, aur Daud ke jan, hebron se nikalkar un se gibon ke pokhre ke
paas mile; aur donon dal us pokhre ki ek ek or baith gaye.

14 Tab abner ne yoaab se kaha, javaan log uth kar hamare samhane khelein. Yoaab ne kaha, ve
uthein.

15 Tab ve uthe, aur binyameen, arthaat shaool ke putra ishboshet ke paksh ke liye barah jan ginkar
nikle, aur Daud ke janon mein se bhi barah nikle.

16 Aur unhonne ek doosre ka sir pakadkar apni apni talvaar ek doosre ke panjar mein bhonk di; aur
ve ek hi sang mare. Is se us sthaan ka naam helkathassooreem pada, vah gibon mein hai.

17 Aur us din bada ghor se yuddh huaa; aur abner aur Israel ke purush Daud ke janon se haar gaye.



18 Vahan to yoaab, abeeshai, aur asahel naam sarooyaah ke teenon putra the. Aur asahel banaile
chikare ke samaan veg daudnevala tha.

19 Tab asahel abner ka peechha karne laga, aur uska peechha karte hue na to dahini or muda na bai
or.

20 Abner ne peechhe phirke poochha, kya tu asahel hai? Usne kaha, han main vahi hoon.

21 Abner ne us se kaha, chahe dahini, chahe bai or mud, kisi javaan ko pakadkar uska baktar le le.
Parantu asahel ne uska peechha na chhoda.

22 Abner ne asahel se phir kaha, mera peechha chhod de; mujh ko kyon tujhe maar ke mitti mein
mila dena pade? Aisa karke main tere bhai yoaab ko apna mukh kaise dikhaoonga?

23 Taubhi usne hat jane ko nakara; tab abner ne apne bhale ki pichhadi uske pet mein aise mari, ki
bhala aarpaar ho kar peechhe nikla; aur vah vahi gir ke mar gaya. Aur jitne log us sthaan par
aaye jahan asahel gir ke mar gaya, vahan ve sab khade rahe.

24 Parantu yoaab aur abeeshai abner ka peechha karte rahe; aur soorya doobte doobte ve amma
naam us pahadi tak pahunche, jo gibon ke jangal ke maarg mein geeh ke samhane hai.

25 Aur binyameeni abner ke peechhe ho kar ek dal ho gaye, aur ek pahadi ki choti par khade hue.

26 Tab abner yoaab ko pukaar ke kahne laga, kya talvaar sada marti rahe? Kya tu nahi janta ki iska
phal dukhdai hoga? Tu kab tak apne logon ko aagya na dega, ki apne bhaiyon ka peechha chhod
kar lauto?

27 Yoaab ne kaha, Parmeshwar ke jeevan ki shapath, ki yadi tu na bola hota, to nisandeh log savere
hi chale jate, aur apne apne bhai ka peechha na karte.

28 Tab yoaab ne narsinga phoonka; aur sab log thahar gaye, aur phir Israeliyon ka peechha na kiya,
aur ladai phir na ki.

29 Aur abner apne janon samet usi din ratonraat araba se ho kar gaya; aur yardan ke paar ho samast
bitron desh mein ho kar mahnaim mein pahuncha.

30 Aur yoaab abner ka peechha chhodkar lauta; aur jab usne sab logon ko ikatta kiya, tab kya
dekha, ki Daud ke janon mein se unnees purush aur asahel bhi nahi hain.

31 Parantu Daud ke janon ne binyameeniyon aur abner ke janon ko aisa mara ki un mein se teen
sau saath jan mar gaye.

32 Aur unhonne asahel ko utha kar uske pita ke qabristaan mein, jo betlehem mein tha, mitti di.
Tab yoaab apne janon samet raat bhar chalkar pah phatte hebron mein pahuncha.



2 Samuel 32 shamooyel 3

1 Shaool ke gharane aur Daud ke gharane ke madhya bahut din tak ladai hoti rahi; parantu Daud
prabal hota gaya, aur shaool ka gharana nirbal padta gaya.

2 Aur hebron mein Daud ke putra utpann hue; uska jetha beta amnon tha, jo yijreli aheenoam se
utpann huaa tha;

3 Aur uska doosra kilaav tha, jiski maa karmenli nabaal ki stri abeegail thi; teesra abshalom, jo
gashoor ke raja talmai ki beti maka se utpann huaa tha;

4 Chautha adoniyyaah, jo haggeet se utpann huaa tha; panchvan shapatyaah, jiski maa abeetal thi;

5 Chhathvan yitraam, jo aigla naam Daud ki stri se utpann huaa. Hebron mein Daud se the hi
santaan utpann hue.

6 Jab shaool aur Daud donon ke gharanon ke madhya ladai ho rahi thi, tab abner shaool ke gharane
ki sahayta mein bal badhata gaya.

7 Shaool ki ek rakheli thi jiska naam rispa tha, vah ayya ki beti thi; aur ishboshet ne abner se
poochha, tu mere pita ki rakheli ke paas kyon gaya?

8 Ishboshet ki baton ke karan abner ati krodhit ho kar kahne laga, kya main Yahuda ke kutte ka sir
hoon? Aaj tak main tere pita shaool ke gharane aur uske bhaiyon aur mitron ko preeti dikhata
aaya hoon, aur tujhe Daud ke haath padne nahi diya; phir tu ab mujh par us stri ke vishay mein
dosh lagata hai?

9 Yadi main Daud ke saath ishwar ki shapath ke anusaar bartaav na karun, to Parmeshwar abner se
vaisa hi, varan us se bhi adhik kare;

10 Arthaat main rajya ko shaool ke gharane se chheenoonga, aur Daud ki rajgaddi daan se le kar
bersheba tak Israel aur Yahuda ke oopar sthir karunga.

11 Aur vah abner ko koi uttar na de saka, isliye ki vah us se darta tha.

12 Tab abner ne uske naam se Daud ke paas dooton se kahla bheja, ki desh kis ka hai? Aur yah bhi
kahla bheja, ki tu mere saath vacha baandh, aur main teri sahayta karunga ki samast Israel ke
man teri or pher dun.

13 Daud ne kaha, bhala, main tere saath vacha to bandhoonga parantu ek baat main tujh se chahta
hoon; ki jab tu mujh se bhent karne aaye, tab yadi tu pahile shaool ki beti meekal ko na le aaye,
to mujh se bhent na hogi.

14 Phir Daud ne shaool ke putra ishboshet ke paas dooton se yah kahla bheja, ki meri patni meekal,
jise main ne ek sau palishtiyon ki khaldiyan dekar apni kar liya tha, usko mujhe de de.

15 Tab ishboshet ne logon ko bhej kar use laish ke putra palteeyel ke paas se chheen liya.



16 Aur uska pati uske saath chala, aur bahooreem tak uske peechhe rota huaa chala gaya. Tab abner
ne us se kaha, laut ja; aur vah laut gaya.

17 Aur abner ne Israel ke purniyon ke sang is prakaar ki batcheet ki, ki pahile to tum log chahte the
ki Daud hamare oopar raja ho.

18 Ab vaisa karo; kyonki Yahowa ne Daud ke vishay mein yah kaha hai, ki apne daas Daud ke dwara
main apni praja Israel ko palishtiyon, varan unke sab shatruon ke haath se chhudaoonga.

19 Phir abner ne binyameen se bhi batein ki; tab abner hebron ko chala gaya, ki Israel aur
binyameen ke samast gharane ko jo kuchh achchha laga, vah Daud ko sunaye.

20 Tab abner bees purush sang le kar hebron mein aaya, aur Daud ne uske aur uske sangi purushon
ke liye jevnaar ki.

21 Tab abner ne Daud se kaha, main uth kar jaoonga, aur apne Prabhu raja ke paas sab Israel ko
ikattha karunga, ki ve tere saath vacha bandhein, aur tu apni ichchha ke anusaar rajya kar sake.
Tab Daud ne abner ko vida kiya, aur vah kushal se chala gaya.

22 Tab Daud ke kai ek jan yoaab samet kahi chadhai karke bahut si loot liye hue aa gaye. Aur abner
Daud ke paas hebron mein na tha, kyonki usne usko vida kar diya tha, aur vah kushal se chala
gaya tha.

23 Jab yoaab aur uske saath ki samast sena aai, tab lagon ne yoaab ko bataya, ki ner ka putra abner
raja ke paas aaya tha, aur usne usko bida kar diya, aur vah kushal se chala gaya.

24 Tab yoaab ne raja ke paas ja kar kaha, tu ne yah kya kiya hai? Abner jo tere paas aaya tha, to kya
karan hai ki tu ne usko jane diya, aur vah chala gaya hai?

25 Tu ner ke putra abner ko janta hoga ki vah tujhe dhokha dene, aur tere aane jane, aur kul kaam
ka bhed lene aaya tha.

26 Yoaab ne Daud ke paas se nikalkar Daud ke anjane abner ke peechhe doot bheje, aur ve usko
seera naam kund se lauta le aaye.

27 Jab abner hebron ko laut aaya, tab yoaab us se ekaant mein batein karne ke liye usko phatak ke
bheetar alag le gaya, aur vahan apne bhai asahel ke khoon ke palte mein uske pet mein aisa
mara ki vah mar gaya.

28 Iske baad jab Daud ne yah suna, to kaha, ner ke putra abner ke khoon ke vishay mein apni praja
samet Yahowa ki drishti mein sadaiv nirdosh rahoonga.

29 Vah yoaab aur uske pita ke samast gharane ko lage; aur yoaab ke vansh mein koi na koi prameh
ka rogi, aur kodhi, aur baisakhi ka lagane vala, aur talvaar se khet aane vala, aur bhookhe marne
vala sada hota rahe.



30 Yoaab aur uske bhai abeeshai ne abner ko is karan ghaat kiya, ki usne unke bhai asahel ko gibon
mein ladai ke samay maar dala tha.

31 Tab Daud ne yoaab aur apne sab sangi lagon se kaha, apne vastra phado, aur kamar mein taat
bandhakar abner ke aage aage chalo. Aur Daud raja swayan arthi ke peechhe peechhe chala.

32 Abner ko hebron mein mitti di gai; aur raja abner ki kabra ke paas phoot phootkar roya; aur sab
log bhi roye.

33 Tab Daud ne abner ke vishay yah vilapgeet banaya ki, kya uchit tha ki abner moodh ki nai mare?

34 Na to tere haath bandhe gaye, aur na tere panvon mein bediyan dali gai; jaise koi kutil
manushyon se mara jaye, vaise hi tu mara gaya.

35 Tab sab log uske vishay phir ro uthe. Tab sab log kuchh din rahte Daud ko roti khilane aaye;
parantu Daud ne shapath khakar kaha, yadi main soorya ke ast hone se pahile roti va aur koi
vastu khaun, to Parmeshwar mujh se aisa hi, varan is se bhi adhik kare.

36 Aur sab logon ne is par vichaar kiya aur is se prasann hue, vaise hi jo kuchh raja karta tha us se
sab log prasann hote the.

37 Tab un sab logon ne, varan samast Israel ne bhi, usi din jaan liya ki ner ke putra abner ka ghaat
kiya jana raja ki aur se nahi huaa.

38 Aur raja ne apne karmachariyon se kaha, kya tum log nahi jante ki Israel mein aaj ke din ek
pradhaan aur pratapi manushya mara hai?

39 Aur yadyapi main abhishikt raja hoon taubhi aaj nirbal hoon; aur ve sarooyaah ke putra mujh se
adhik prachand hain. Parantu Yahowa burai karne vale ko uski burai ke anusaar hi palta de.



2 Samuel 42 shamooyel 4

1 Jab shaool ke putra ne suna, ki abner hebron mein mara gaya, tab uske haath dheele pad gaye,
aur sab Israeli bhi ghabra gaye.

2 Shaool ke putra ke do jan the jo dalon ke pradhaan the; ek ka naam bana, aur doosre ka naam
rekaab tha, ye donon berotvasi binyameeni rimmon ke putra the, (kyonki berot bhi binyameen
ke bhaag mein gina jata hai;

3 Aur beroti log gitaim ko bhaag gaye, aur aaj ke din tak vahi pardeshi ho kar rahte hain.)

4 Shaool ke putra yonatan ke ek langda beta tha. Jab yijrel se shaool aur yonatan ka samachaar aaya
tab vah paanch varsh ka tha; us samay uski dhai use utha kar bhagi; aur uske utavli se bhagne ke
karan vah gir ke langda ho gaya. Aur uska naam mapeeboshet tha.

5 Us beroti rimmon ke putra rekaab aur bana kade ghaam ke samay ishboshet ke ghar mein jab vah
dophar ko vishraam kar raha tha aaye.

6 Aur gehun le jane ke bahane me ghar mein ghus gaye; aur uske pet mein mara; tab rekaab aur
uska bhai bana bhaag nikle.

7 Jab ve ghar mein ghuse, aur vah sone ki kothri mein charpai par sota tha, tab unhon ne use maar
dala, aur uska sir kaat liya, aur uska sir le kar ratonraat araba ke maarg se chale.

8 Aur ve ishboshet ka sir hebron mein Daud ke paas le ja kar raja se kahne lage, dekh, shaool jo tera
shatru aur tere pranon ka grahak tha, uske putra ishboshet ka yah sir hai; to aaj ke din Yahowa
ne shaool aur uske vansh se mere Prabhu raja ka palta liya hai.

9 Daud ne beroti rimmon ke putra rekaab aur uske bhai bana ko uttar dekar un se kaha, Yahowa jo
mere praan ko sab vipattiyon se chhudata aaya hai, uske jeevan ki shapath,

10 Jab kisi ne yah jankar, ki main shubh samachaar deta hoon, siklag mein mujh ko shaool ke
marne ka samachaar diya, tab main ne usko pakadkar ghaat karaya; arthaat usko samachaar ka
yahi badla mila.

11 Phir jab dusht manushyon ne ek nirdosh manushya ko usi ke ghar mein, varan uski charpai hi
par ghaat kiya, to main ab avashya hi uske khoon ka palta tum se loonga, aur tumhein dharti
par se nasht kar daloonga.

12 Tab Daud ne javanon ko aagya di, aur unhonne un ko ghaat karke unke haath paanv kaat diye,
aur unki lothon ko hebron ke pokhre ke paas taang diya. Tab ishboshet ke sir ko utha kar
hebron mein abner ki kabra mein gaad diya.



2 Samuel 52 shamooyel 5

1 (Daud ke Yerushalem mein rajya karne ka aarambh ) tab Israel ke sab gotra Daud ke paas hebron
mein aakar kahne lage, sun, ham log aur tu ek hi haad maans hain.

2 Phir bhootkaal mein jab shaool hamara raja tha, tab bhi Israel ka aguva tu hi tha; aur Yahowa ne
tujh se kaha, ki meri praja Israel ka charvaha, aur Israel ka pradhaan tu hi hoga.

3 So sab Israeli purniye hebron mein raja ke paas aaye; aur Daud raja ne unke saath hebron mein
Yahowa ke samhane vacha bandhi, aur unhonne Israel ka raja hone ke liye Daud ka abhishek
kiya.

4 Daud tees varsh ka ho kar rajya karne laga, aur chalees varsh tak rajya karta raha.

5 Sadhe saat varsh tak to usne hebron mein Yahuda par rajya kiya, aur taintees varsh tak
Yerushalem mein samast Israel aur Yahuda par rajya kiya.

6 Tab raja ne apne janon ko saath liye hue Yerushalem ko ja kar yaboosiyon par chadhai ki, jo us
desh ke nivasi the. Unhonne yah samajhkar, ki Daud yahan paith na sakega, us se kaha, jab tak
tu andhe aur langdon ko door na kare, tab tak yahan paithne na payega.

7 Taubhi Daud ne siyyon naam gadh ko le liya, vahi daoodpur bhi kahlata hai.

8 Us din Daud ne kaha, jo koi yaboosiyon marna chahe, use chahiye ki nale se ho kar chadhe, aur
andhe aur langde jin se Daud man se ghin karta hai unhein mare. Is se yah kahavat chali, ki
andhe aur lagde bhavan mein aane na payenge.

9 Aur Daud us gadh mein rahne laga, aur uska naam daoodpur rakha. Aur Daud ne charon or millo
se le kar bheetar ki or shahrapnaah banvai.

10 Aur Daud ki badai adhik hoti gai, aur senaon ka Parmeshwar Yahowa uske sang rahta tha.

11 Aur sor ke raja heeraam ne Daud ke paas doot, aur devdaru ki lakdi, aur badhai, aur rajmistri
bheje, aur unhonne Daud ke liye ek bhavan banaya.

12 Aur Daud ko nishchay ho gaya ki Yahowa ne mujhe Israel ka raja karke sthir kiya, aur apni Israeli
praja ke nimitt mera rajya badhaya hai.

13 Jab Daud hebron se aaya tab uske baad usne Yerushalem ki aur aur rakheliyan rakh li, aur
patniyan bana li; aur uske aur bete betiyan utpann hui.

14 Uske jo santaan Yerushalem mein utpann hue, unke ye naam hain, arthaat shammu, shobaab,
nataan, sulaimaan,

15 Yibhaar, eloshu, nepeg, yapi,

16 Eleeshama, elyada, aur eleepelet.



17 Jab palishtiyon ne yah suna ki Israel ka raja hone ke liye Daud ka abhishek huaa, tab sab palishti
Daud ki khoj mein nikle; yah sunkar Daud gadh mein chala gaya.

18 Tab palishti aakar rapaim naam tarai mein phail gaye.

19 Tab Daud ne yahava se poochha, kya main palishtiyon par chadhai karun? Kya tu unhein mere
haath kar dega? Yahowa ne Daud se kaha, chadhai kar; kyonki main nishchay palishtiyon ko
tere haath kar doonga.

20 Tab Daud balapraseem ko gaya, aur Daud ne unhein vahi mara; tab usne kaha, Yahowa mere
samhane ho kar mere shatruon par jal ki dhara ki nai toot pada hai. Is karan usne uska naam
balapraseem rakha.

21 Vahan unhonne apni moorton ko chhod diya, aur Daud aur uske jan unhein utha le gaye.

22 Phir doosri baar palishti chadhai karke rapaim naam tarai mein phail gaye.

23 Jab Daud ne Yahowa se poochha, tab usne kaha, chadhai na kar; unke peechhe se ghoomkar toot
vrikshon ke samhane se un par chhapa maar.

24 Aur jab toot vrikshon ki phungiyon mein se sena ke chalne ki si aahat tujhe sunai pade, tab yah
jankar phurti karna, ki Yahowa palishtiyon ki sena ko marne ko mere aage abhi padhara hai.

25 Yahowa ki is aagya ke anusaar Daud geba se le kar gejer tak palishtiyon ko marta gaya.



2 Samuel 62 shamooyel 6

1 (pavitra sandook ka Yerushalem mein pahunchaya jana ) phir Daud ne ek aur baar Israel mein se
sab bade veeron ko, jo tees hajaar the, ikattha kiya.

2 Tab Daud aur jitne log uske sang the, ve sab uth kar Yahuda ke bale naam sthaan se chale, ki
Parmeshwar ka vah sandook le aayen, jo karoobon par virajne vale senaon ke Yahowa ka kahlata
hai.

3 Tab unhonne Parmeshwar ka sandook ek nai gadi par chadhakar teele par rahne vale abeenadaab
ke ghar se nikala; aur abeenadaab ke ujja aur ahahmo naam do putra us nai gadi ko hankne
lage.

4 Aur unhonne usko Parmeshwar ke sandook samet teele par rahne vale abeenadaab ke ghar se
bahar nikala; aur ahahmo sandook ke aage aage chala.

5 Aur Daud aur Israel ka samast gharana Yahowa ke aage sanauvar ki lakdi ke bane hue sab prakaar
ke baje aur veena, sarangiyan, daph, damru, jhaanjh bajate rahe.

6 Jab ve nakon ke khalihaan tak aaye, tab ujja ne apna haath Parmeshwar ke sandook ki or
badhakar use thaam liya, kyonki bailon ne thokar khai.

7 Tab Yahowa ka kop ujja par bhadak utha; aur Parmeshwar ne uske dosh ke karan usko vahan aisa
mara, ki vah vahan Parmeshwar ke sandook ke paas mar gaya.

8 Tab Daud aprasann huaa, isliye ki Yahowa ujja par toot pada tha; aur usne us sthaan ka naam
peresujja rakha, yah naam aaj ke din tak vartamaan hai.

9 Aur us din Daud Yahowa se darkar kahne laga, Yahowa ka sandook mere yahan kyonkar aaye?

10 Isliye Daud ne Yahowa ke sandook ko apne yahan daoodpur mein pahunchana na chaha;
parantu gatvasi obededom ke yahan pahunchaya.

11 Aur Yahowa ka sandook gati obededom ke ghar mein teen maheene raha; aur Yahowa ne
obededom aur uske samast gharane ko aashish di.

12 Tab Daud raja ko yah bataya gaya, ki Yahowa ne obededom ke gharane par, aur jo kuchh uska
hai, us par bhi Parmeshwar ke sandook ke karan aashish di hai. Tab Daud ne ja kar Parmeshwar
ke sandook ko obededom ke ghar se daoodpur mein aanand ke saath pahuncha diya.

13 Jab Yahowa ke sandook ke uthane vale chha: kadam chal chuke, tab Daud ne ek bail aur ek pala
posa huaa bachhda bali karaya.

14 Aur Daud sani ka epod kamar mein kase hue Yahowa ke sammukh tan man se nachta raha.

15 Yon Daud aur Israel ka samast gharana Yahowa ke sandook ko jayjaykaar karte aur narsinga
phoonkte hue le chala.



16 Jab Yahowa ka sandook daoodpur mein aa raha tha, tab shaool ki beti meekal ne khidki mein se
jhankkar Daud raja ko Yahowa ke sammukh nachte koodte dekha, aur use man hi man tuchchh
jana.

17 Aur log Yahowa ka sandook bheetar le aaye, aur uske sthaan mein, arthaat us tambu mein rakha,
jo Daud ne uske liye khada karaya tha; aur Daud ne Yahowa ke sammukh homabli aur melabli
chadhaye.

18 Jab Daud homabli aur melabli chadha chuka, tab usne senaon ke Yahowa ke naam se praja ko
aasheervaad diya.

19 Tab usne samast praja ko, arthaat, kya stri kya purush, samast Israeli bheed ke logon ko ek ek
roti, aur ek ek tukda maans, aur kishmish ki ek ek tikiya bantva di. Tab praja ke sab log apne
apne ghar chale gaye.

20 Tab Daud apne gharane ko aasheervaad dene ke liye lauta. Aur shaool ki beti meekal Daud se
milne ko nikli, aur kahne lagi, aaj Israel ka raja jab apna shareer apne karmachariyon ki
laundiyon ke samhane aisa ughade hue tha, jaisa koi nikamma apna tan ughadhe rahta hai, tab
kya hi pratapi dekh padta tha!

21 Daud ne meekal se kaha, Yahowa, jisne tere pita aur uske samast gharane ki santi mujh ko
chunkar apni praja Israel ka pradhaan hone ko thahra diya hai, uske sammukh main ne aisa
khela--aur main Yahowa ke sammukh isi prakaar khela karoonga.

22 Aur is se bhi main adhik tuchchh banoonga, aur apne lekhe neech thahroonga; aur jin laundiyon
ki tu ne charcha ki ve bhi mera aadarmaan karengi.

23 Aur shaool ki beti meekal ke marne ke din tak uske koi santaan na huaa.



2 Samuel 72 shamooyel 7

1 Jab raja apne bhavan mein rahta tha, aur Yahowa ne usko uske charon or ke sab shatruon se
vishraam diya tha,

2 Tab raja nataan naam bhavishyadwakta se kahne laga, dekh, main to devdaru ke bane hue ghar
mein rahta hoon, parantu Parmeshwar ka sandook tambu mein rahta hai.

3 Nataan ne raja se kaha, jo kuchh tere man mein ho use kar; kyonki Yahowa tere sang hai.

4 Usi din raat ko Yahowa ka yah vachan nataan ke paas pahuncha,

5 Ki ja kar mere daas Daud se kah, Yahowa yon kahta hai, ki kya tu mere nivaas ke liye ghar
banvayega?

6 Jis din se main israliyeyon ko Misr se nikaal laya aaj ke din tak main kabhi ghar mein nahi raha,
tambu ke nivaas mein aaya jaya karta hoon.

7 Jahan jahan main samast Israeliyon ke beech phirta raha, kya main ne kahi Israel ke kisi gotra se,
jise main ne apni praja Israel ki charvahi karne ko thahraya ho, aisi baat kabhi kahi, ki tum ne
mere liai devdaru ka ghar kyon nahi banvaya?

8 Isliye ab tu mere daas Daud se aisa kah, ki senaon ka Yahowa yon kahta hai, ki main ne to tujhe
bhedshala se, aur bhed-bakriyon ke peechhe peechhe phirne se, is mansa se bula liya ki tu meri
praja Israel ka pradhaan ho jaye.

9 Aur jahan kahi tu aaya gaya, vahan vahan main tere sang raha, aur tere samast shatruon ko tere
samhane se naash kiya hai; phir main tere naam ko prithvi par ke bade bade logon ke namon ke
samaan mahaan kar doonga.

10 Aur main apni praja Israel ke liye ek sthaan thahraoonga, aur usko sthir karoonga, ki vah apne hi
sthaan mein basi rahegi, aur kabhi chalaymaan na hogi; aur kutil log use phir dukh na dene
payenge, jaise ki pahile dinon mein karte the,

11 Varan us samay se bhi jab main apni praja Israel ke oopar nyayi thahrata tha; aur main tujhe tere
samast shatruon se vishraam doonga. Aur Yahowa tujhe yah bhi batata hai ki Yahowa tera ghar
banaye rakhega.

12 Jab teri aayu poori ho jayegi, aur tu apne purkhaon ke sang so jayega, tab main tere nij vansh ko
tere peechhe khada karke uske rajya ko sthir karoonga.

13 Mere naam ka ghar vahi banvayega, aur main uski rajgaddi ko sadaiv sthir rakhoonga.

14 Main uska pita thahroonga, aur vah mera putra thahrega. Yadi vah adharm kare, to main use
manushyon ke yogya dand se, aur aadmiyon ke yogya maar se tadna doonga.



15 Parantu meri karuna us par se aise na hategi, jaise main ne shaool par se hatakar usko tere aage
se door kiya.

16 Varan tera gharana aur tera rajya mere samhane sada atal bana rahega; teri gaddi sadaiv bani
rahegi.

17 In sab baton aur is darshan ke anusaar nataan ne Daud ko samjha diya.

18 Tab Daud raja bheetar ja kar Yahowa ke sammukh baitha, aur kahne laga, he Prabhu Yahowa,
kya kahun, aur mera gharana kya hai, ki tu ne mujhe yahan tak pahuncha diya hai?

19 Parantu taubhi, he Prabhu Yahowa, yah teri drishti mein chhoti si baat hui; kyonki tu ne apne
daas ke gharane ke vishay aage ke bahut dinon tak ki charcha ki hai, aur he Prabhu Yahowa, yah
to manushya ka niyam hai!

20 Daud tujh se aur kya kah sakta hai? He Prabhu Yahowa, tu to apne daas ko janta hai!

21 Tu ne apne vachan ke nimitt, aur apne hi man ke anusaar, yah sab bada kaam kiya hai, ki tera
daas usko jaan le.

22 Is karan, he Yahowa Parmeshwar, tu mahaan hai; kyonki jo kuchh ham ne apne kanon se suna
hai, uske anusaar tere tulya koi nahi, aur na tujhe chhod koi aur Parmeshwar hai.

23 Phir teri praja Israel ke bhi tulya kaun hai? Vah to prithvi bhar mein ek hi jati hai jise
Parmeshwar ne ja kar apni nij praja karne ko chhudaya, isliye ki vah apna naam kare, (aur
tumhare liye bade bade kaam kare ) aur tu apni praja ke samhane, jise tu ne misri aadi jati jati ke
logon aur unke devtaon se chhuda liya, apne desh ke liye bhayanak kaam kare.

24 Aur tu ne apni praja Israel ko apni sada ki praja hone ke liye thahraya; aur he Yahowa, tu aap
uska Parmeshwar hai.

25 Ab he Yahowa Parmeshwar, tu ne jo vachan apne daas ke aur uske gharane ke vishay diya hai, use
sada ke liye sthir kar, aur apne kahne ke anusaar hi kar;

26 Aur yah kar ki log tere naam ki mahima sada kiya karein, ki senaon ka Yahowa Israel ke oopar
Parmeshwar hai; aur tere daas Daud ka gharana tere samhane atal rahe.

27 Kyonki, he senaon ke Yahowa, he Israel ke Parmeshwar, tu ne yah kahkar apne daas par pragat
kiya hai, ki main tera ghar banaye rakhoonga; is karan tere daas ko tujh se yah prarthana karne
ka hiyaav huaa hai.

28 Aur ab he Prabhu Yahowa, tu hi Parmeshwar hai, aur tere vachan satya hain, aur tu ne apne daas
ko yah bhalai karne ka vachan diya hai;

29 To ab prasann ho kar apne daas ke gharane par aisi aasheesh de, ki vah tere sammukh sadaiv
bana rahe; kyonki, he Prabhu Yahowa, tu ne aisa hi kaha hai, aur tere daas ka gharana tujh se
aasheesh pakar sadaiv dhanya rahe.



2 Samuel 82 shamooyel 8

1 Iske baad Daud ne palishtiyon ko jeetkar apne aadheen kar liya, aur Daud ne palishtiyon ki
rajdhani ki prabhuta unke haath se chheen li.

2 Phir usne moaabiyon ko bhi jeeta, aur in ko bhoomi par litakar dori se mapa; tab do dori se logon
ko mapkar ghaat kiya, aur dori bhar ke logon ko jeevit chhod diya. Tab moaabi Daud ke
aadheen ho kar bhent le aane lage.

3 Phir jab soba ka raja rahob ka putra haddejer mahanad ke paas apna rajya phir jyon ka tyon karne
ko ja raha tha, tab Daud ne usko jeet liya.

4 Aur Daud ne us se ek hajaar saat sau savaar, aur bees hajaar pyade chheen liye; aur sab rath vale
ghodon ke sum ki nas katvai, parantu ek sau rath vale ghode bacha rakhe.

5 Aur jab damishk ke arami soba ke raja haddejer ki sahayta karne ko aaye, tab Daud ne aramiyon
mein se bais hazaar purush mare.

6 Tab Daud ne damishk mein araam ke sipahiyon ki chaukiyan baithai; is prakaar arami Daud ke
aadheen ho kar bhent le aane lage. Aur jahan jahan Daud jata tha vahan vahan Yahowa usko
jayvant karta tha.

7 Aur haddejer ke karmachariyon ke paas sone ki jo dhalein thi unhein Daud le kar Yerushalem ko
aaya.

8 Aur betah aur barautai naam haddejer ke nagron se Daud raja bahut sa peetal le aaya.

9 Aur jab hamaat ke raja toi ne suna ki Daud ne haddejer ki samast sena ko jeet liya hai,

10 Tab toi ne yoraam naam apne putra ko Daud raja ke paas uska kushal kshem poochhne, aur use
isliye badhai dene ko bheja, ki usne haddejer se lad kar usko jeet liya tha; kyonki haddejer toi se
lada karta tha. Aur yoraam chandi, sone aur peetal ke patra liye hue aaya.

11 In ko Daud raja ne Yahowa ke liye pavitra karke rakha; aur vaisa hi apne jeeti hui sab jatiyon ke
sone chandi se bhi kiya,

12 Arthaat aramiyon, moaabiyon, ammoniyon, palishtiyon, aur amalekiyon ke sone chandi ko, aur
rahob ke putra soba ke raja haddejer ki loot ko bhi rakha.

13 Aur jab Daud lomvali tarai mein atharah hajaar aramiyon ko maar ke laut aaya, tab uska bada
naam ho gaya.

14 Phir usne edom mein sipahiyon ki chaukiyan baithai; poore edom mein usne sipahiyon ki
chaukiyan. Baithai, aur sab edomi Daud ke aadheen ho gaye. Aur Daud jahan jahan jata tha
vahan vahan Yahowa usko jayvant karta tha.



15 (Daud ke karmachariyon ki namavli ) Daud to samast Israel par rajya karta tha, aur Daud apni
samast praja ke saath nyaay aur dharm ke kaam karta tha.

16 Aur pradhaan senapti sarooyaah ka putra yoaab tha; itihaas ka likhne vala aheelood ka putra
yahoshapaat tha;

17 Pradhaan yajak aheetoob ka putra sadok aur ebyataar ka putra aheemelek the; mantri sarayaah
tha;

18 Karetiyo aur paketiyon ka pradhaan yahoyada ka putra banayaah tha; aur Daud ke putra bhi
mantri the.



2 Samuel 92 shamooyel 9

1 Daud ne poochha, kya shaool ke gharane mein se koi ab tak bacha hai, jis ko main yonatan ke
karan preeti dikhaun?

2 Shaool ke gharane ka seeba naam ek karmachari tha, vah Daud ke paas bulaya gaya; aur jab raja
ne us se poochha, kya tu seeba hai? Tab usne kaha, han, tera daas vahi hai.

3 Raja ne poochha, kya shaool ke gharane mein se koi ab tak bacha hai, jis ko main Parmeshwar ki
si preeti dikhaun? Seeba ne raja se kaha, han, yonatan ka ek beta to hai, jo langda hai.

4 Raja ne us se poochha, vah kahan hai? Seeba ne raja se kaha, vah to lodbaar nagar mein,
ammeeyel ke putra makeer ke ghar mein rahta hai.

5 Tab raja Daud ne doot bhej kar usko lodbaar se, ammeeyel ke putra makeer ke ghar se bulva liya.

6 Jab mapeeboshet, jo yonatan ka putra aur shaool ka pota tha, Daud ke paas aaya, tab muh ke bal
gir ke dandavat kiya. Daud ne kaha, he mapeeboshet! Usne kaha, tere daas ko kya aagya?

7 Daud ne us se kaha, mat dar; tere pita yonatan ke karan main nishchay tujh ko preeti
dikhaoonga, aur tere dada shaool ki sari bhoomi tujhe pher doonga; aur tu meri mej par nitya
bhojan kiya kar.

8 Usne dandavat karke kaha, tera daas kya hai, ki tu mujhe aise mare kutte ki or drishti kare?

9 Tab raja ne shaool ke karmachari seeba ko bulvakar us se kaha, jo kuchh shaool aur uske samast
gharane ka tha vah main ne tere swami ke pote ko de diya hai.

10 Ab se tu apne beton aur sevkon samet uski bhoomi par kheti karke uski upaj le aaya karna, ki
tere swami ke pote ko bhojan mila kare; parantu tere swami ka pota mapeeboshet meri mej par
nitya bhojan kiya karega. Aur seeba ke to pandrah putra aur bees sevak the.

11 Seeba ne raja se kaha, mera Prabhu raja apne daas ko jo jo aagya de, un sabhon ke anusaar tera
daas karega. Daud ne kaha, mapeeboshet rajkumaron ki nai meri mej par bhojan kiya kare.

12 Mapeeboshet ke bhi meeka naam ek chhota beta tha. Aur seeba ke ghar mein jitne rahte the ve
sab mapeeboshet ki seva karte the.

13 Aur mapeeboshet Yerushalem mein rahta tha; kyonki vah raja ki mej par nitya bhojan kiya karta
tha. Aur vah donon panvon ka pangula tha.



2 Samuel 102 shamooyel 10

1 Iske baad ammoniyon ka raja mar gaya, aur uska hanoon naam putra uske sthaan par raja huaa.

2 Tab Daud ne yah socha, ki jaise hanoon ke pita nahaash ne mujh ko preeti dikhai thi, vaise hi
main bhi hanoon ko preeti dikhaoonga. Tab Daud ne apne kai karmachariyon ko uske paas uske
pita ke vishay shanti dene ke liye bhej diya. Aur Daud ke karmachari ammoniyon ke desh mein
aaye.

3 Parantu ammoniyon ke hakim apne swami hanoon se kahne lage, Daud ne jo tere paas shanti
dene vale bheje hain, vah kya teri samajh mein tere pita ka aadar karne ki mansa me bheje hain?
Kya Daud ne apne karmachariyon ko tere paas isi mansa me nahi bheja ki is nagar mein
dhoondh dhaandh karke aur iska bhed le kar is ko ulat dein?

4 Isliye hanoon ne Daud ke karmachariyon ko pakda, aur unki aadhi-aadhi dadhi mudvakar aur
aadhe vastra, arthaat nitamb tak katvakar, un ko jane diya.

5 Iska samachaar pakar Daud ne logon ko un se milne ke liye bheja, kyonki ve bahut lajate the. Aur
raja ne yah kaha, ki jab tak tumhari dadhiyan badh na jayen tab tak yareeho mein thahre raho,
tab laut aana.

6 Jab ammoniyon ne dekha ki ham se Daud aprasann hain, tab ammoniyon ne betrahob aur soba
ke bees hajaar arami pyadon ko, aur hajaar purushon samet maka ke raja ko, aur barah hazaar
tobi purushon ko, vetan par bulvaya.

7 Yah sunkar Daud ne yoaab aur shoorveeron ki samast sena ko bheja.

8 Tab ammoni nikle aur phatak hi ke paas panti bandhi; aur soba aur rahob ke arami aur tob aur
maka ke purush un se nyare maidaan mein the.

9 Yah dekhkar ki aage peechhe donon or hamare viruddh panti bandhi hai, yoaab ne sab bade
badhe Israeli veeron mein se bahuton ko chhantkar aramiyon ke samhane unki panti bandhai,

10 Aur aur logon ko apne bhai abeeshai ke haath saump diya, aur usne ammoniyon ke samhane
unki panti bandhai.

11 Phir usne kaha, yadi arami mujh par prabal hone lagein, to tu meri sahayta karna; aur yadi
ammoni tujh par prabal hone lagenge, to main aakar teri sahayta karoonga.

12 Tu hiyaav baandh, aur ham apne logon aur apne Parmeshwar ke nagron ke nimitt purushaarth
karein; aur Yahowa jaisa usko achchha lage vaisa kare.

13 Tab yoaab aur jo log uske saath the aramiyon se yuddh karne ko nikat gaye; aur ve uske samhane
se bhage.

14 Yah dekhkar ki arami bhaag gaye hain ammoni bhi abeeshai ke samhane se bhagkar nagar ke
bheetar ghuse. Tab yoaab ammoniyon ke paas se lautkar Yerushalem ko aaya.



15 Phir yah dekhkar ki ham Israeliyon se haar gaye arami ikatthe hue.

16 Aur haddejer ne doot bhej kar mahanad ke paar ke aramiyon ko bulvaya; aur ve haddejer ke
senapti shobak ko apna pradhaan banakar helaam ko aaye.

17 Iska samachaar pakar Daud ne samast Israeliyon ko ikattha kiya, aur yardan ke paar ho kar
helaam mein pahuncha. Tab araam Daud ke viruddh panti bandhakar us se lada.

18 Parantu arami Israeliyon se bhage, aur Daud ne aramiyon mein se saat sau rathiyon aur chalees
hajaar savaron ko maar dala, aur unke senapti shobak ko aisa ghayal kiya ki vah vahi mar gaya.

19 Yah dekhkar ki ham Israel se haar gaye hain, jitne raja haddejer ke aadheen the un sabhon ne
Israel ke saath sandhi ki, aur uske aadheen ho gaye. Aur arami ammoniyon ki aur sahayta karne
se dar gaye.



2 Samuel 112 shamooyel 11

1 Phir jis samay raja log yuddh karne ko nikla karte hain, us samay, arthaat varsh ke aarambh mein
Daud ne yoaab ko, aur uske sang apne sevkon aur samast Israeliyon ko bheja; aur unhonne
ammoniyon ko naash kiya, aur rabba nagar ko gher liya. Parantu Daud Yerushalem mein rah
gaya.

2 Saanjh ke samay Daud palang par se uth kar rajabhvan ki chhat par tahal raha tha, aur chhat par
se usko ek stri, jo ati sundar thi, nahati hui dekh padi.

3 Jab Daud ne bhej kar us stri ko puchhvaya, tab kisi ne kaha, kya yah eleeaam ki beti, aur hitti
ooriyyaah ki patni batsheba nahi hai?

4 Tab Daud ne doot bhej kar use bulva liya; aur vah Daud ke paas aai, aur vah uske saath soya. (vah
to ritu se shuddh ho gai thi ) tab vah apne ghar laut gai.

5 Aur vah stri garbhavti hui, tab Daud ke paas kahla bheja, ki mujhe garbh hai.

6 Tab Daud ne yoaab ke paas kahla bheja, ki hitti ooriyyaah ko mere paas bhej, tab yoaab ne
ooriyyaah ko Daud ke paas bhej diya.

7 Jab ooriyyaah uske paas aaya, tab Daud ne us se yoaab aur sena ka kushal kshem aur yuddh ka
haal poochha.

8 Tab Daud ne ooriyyaah se kaha, apne ghar ja kar apne paanv dho. Aur ooriyyaah rajabhvan se
nikla, aur uske peechhe raja ke paas se kuchh inaam bheja gaya.

9 Parantu ooriyyaah apne swami ke sab sevkon ke sang rajabhvan ke dwaar mein let gaya, aur apne
ghar na gaya.

10 Jab Daud ko yah samachaar mila, ki ooriyyaah apne ghar nahi gaya, tab Daud ne ooriyyaah se
kaha, kya tu yatra karke nahi aaya? To apne ghar kyon nahi gaya?

11 Ooriyyaah ne Daud se kaha, jab sandook aur Israel aur Yahuda jhompdiyon mein rahte hain, aur
mera swami yoaab aur mere swami ke sevak khule maidaan par dere dale hue hain, to kya main
ghar ja kar khaun, peeun, aur apni patni ke saath soun? Tere jeevan ki shapath, aur tere praan ki
shapath, ki main aisa kaam nahi karne ka.

12 Daud ne ooriyyaah se kaha, aaj yahi rah, aur kal main tujhe vida karoonga. Isliye ooriyyaah us
din aur doosre din bhi Yerushalem mein raha.

13 Tab Daud ne use nevta diya, aur usne uske samhane khaya piya, aur usi ne use matvala kiya; aur
saanjh ko vah apne swami ke sevkon ke sang apni charpai par sone ko nikla, parantu apne ghar
na gaya.

14 Bihaan ko Daud ne yoaab ke naam par ek chitthi likhkar ooriyyaah ke haath se bhej di.



15 Us chitthi mein yah likha tha, ki sab se ghor yuddh ke samhane ooriyyaah ko rakhna, tab use
chhodkar laut aao, ki vah ghayal ho kar mar jaye.

16 Aur yoaab ne nagar ko achchhi reeti se dekh bhalkar jis sthaan mein vah janta tha ki veer hain,
usi mein ooriyyaah ko thahra diya.

17 Tab nagar ke purushon ne nikalkar yoaab se yuddh kiya, aur logon mein se, arthaat Daud ke
sevkon mein se kitne khet aaye; aur un mein hitti ooriyyaah bhi mar gaya.

18 Tab yoaab ne bhej kar Daud ko yuddh ka poora haal bataya;

19 Aur doot ko aagya di, ki jab tu yuddh ka poora haal raja ko bata chuke,

20 Tab yadi raja jalkar kahne lage, ki tum log ladne ko nagar ke aise nikat kyon gaye? Kya tum na
jante the ki ve shahrapnaah par se teer chhodenge?

21 Yarubbeshet ke putra abeemelek ko kisne maar dala? Kya ek stri ne shahrapnaah par se chakki
ka uparla paat us par aisa na dala ki vah tebes mein mar gaya? Phir tum shahrapnaah ke aise
nikat kyon gaye? To tu yon kahna, ki tera daas ooriyyaah hitti bhi mar gaya.

22 Tab doot chal diya, aur ja kar Daud se yoaab ki sab batein varnan ki.

23 Doot ne Daud se kaha, ki ve log ham par prabal ho kar maidaan mein hamare paas nikal aaye,
phir ham ne unhein phatak tak khadeda.

24 Tab dhanurdhariyon ne shahrapnaah par se tere janon par teer chhode; aur raja ke kitne jan mar
gaye, aur tera daas ooriyyaah hitti bhi mar gaya.

25 Daud ne doot se kaha, yoaab se yon kahna, ki is baat ke karan udaas na ho, kyonki talvaar jaise is
ko vaise usko naash karti hai; to tu nagar ke viruddh adhik dridhta se ladkar use ulat de. Aur tu
use hiyaav bandha.

26 Jab ooriyyaah ki stri ne suna ki mera pati mar gaya, tab vah apne pati ke liye rone peetne lagi.

27 Aur jab uske vilaap ke din beet chuke, tab Daud ne use bulvakar apne ghar mein rakh liya, aur
vah uski patni ho gai, aur uske putra utpann huaa. Parantu us kaam se jo Daud ne kiya tha
Yahowa krodhit huaa.



2 Samuel 122 shamooyel 12

1 Tab Yahowa ne Daud ke paas nataan ko bheja, aur vah uske paas ja kar kahne laga, ek nagar mein
do manushya rahte the, jin mein se ek dhani aur ek nirdhan tha.

2 Dhani ke paas to bahut si bhed-bakriyan aur gaay bail the;

3 Parantu nirdhan ke paas bhed ki ek chhoti bachchi ko chhod aur kuchh bhi na tha, aur usko usne
mol le kar jilaya tha. Aur vah uske yahan uske balbachchon ke saath hi badhi thi; vah uske tukde
mein se khati, aur uske katore mein se peeti, aur uski god me soti thi, aur vah uski beti ke
samaan thi.

4 Aur dhani ke paas ek batohi aaya, aur usne us batohi ke liye, jo uske paas aaya tha, bhojan
banvane ko apni bhed-bakriyon va gaay bailon mein se kuchh na liya, parantu us nirdhan
manushya ki bhed ki bachchi le kar us jan ke liye, jo uske paas aaya tha, bhojan banvaya.

5 Tab Daud ka kop us manushya par bahut bhadka; aur usne nataan se kaha, Yahowa ke jeevan ki
shapath, jis manushya ne aisa kaam kiya vah praan dand ke yogya hai;

6 Aur usko vah bhed ki bachchi ka chauguna bhar dena hoga, kyonki usne aisa kaam kiya, aur
kuchh daya nahi ki.

7 Tab nataan ne Daud se kaha, tu hi vah manushya hai. Israel ka Parmeshwar Yahowa yon kahta
hai, ki main ne tera abhishek karake tujhe Israel ka raja thahraya, aur main ne tujhe shaool ke
haath se bachaya;

8 Phir main ne tere swami ka bhavan tujhe diya, aur tere swami ki patniyan tere bhog ke liye di; aur
main ne Israel aur Yahuda ka gharana tujhe diya tha; aur yadi yah thoda tha, to main tujhe aur
bhi bahut kuchh dene vala tha.

9 Tu ne Yahowa ki aagya tuchchh jaan kar kyon vah kaam kiya, jo uski drishti mein bura hai? Hitti
ooriyyaah ko tu ne talvaar se ghaat kiya, aur uski patni ko apni kar liya hai, aur ooriyyaah ko
ammoniyon ki talvaar se marva dala hai.

10 Isliye ab talvaar tere ghar se kabhi door na hogi, kyonki tu ne mujhe tuchchh jankar hitti
ooriyyaah ki patni ko apni patni kar liya hai.

11 Yahowa yon kahta hai, ki sun, main tere ghar mein se vipatti utha kar tujh par daloonga; aur teri
patniyon ko tere samhane le kar doosre ko doonga, aur vah din dupahri mein teri patniyon se
kukarm karega.

12 Tu ne to vah kaam chhipakar kiya; par main yah kaam sab Israeliyon ke samhane din dupahri
karaoonga.

13 Tab Daud ne nataan se kaha, main ne Yahowa ke viruddh paap kiya hai. Nataan ne Daud se kaha,
Yahowa ne tere paap ko door kiya hai; tu na marega.



14 Taubhi tu ne jo is kaam ke dwara Yahowa ke shatruon ko tiraskaar karne ka bada avsar diya hai,
is karan tera jo beta utpann huaa hai vah avashya hi marega.

15 Tab nataan apne ghar chala gaya. Aur jo bachcha ooriyyaah ki patni se Daud ke dwara utpann
tha, vah Yahowa ka mara bahut rogi ho gaya.

16 Aur Daud us ladke ke liye Parmeshwar se binti karne laga; aur upvaas kiya, aur bheetar ja kar
raat bhar bhoomi par pada raha.

17 Tab uske gharane ke purniye uth kar use bhoomi par se uthane ke liye uske paas gaye; parantu
usne na chaha, aur unke sang roti na khai.

18 Satvein din bachcha mar gaya, aur Daud ke karmachari usko bachche ke marne ka samachaar
dene se dare; unhonne to kaha tha, ki jab tak bachcha jeevit raha, tab tak usne hamare
samjhane par man na lagaya; yadi ham usko bachche ke mar jane ka haal sunayen to vah bahut
hi adhik dukhi hoga.

19 Apne karmachariyon ko aapas mein phusphusate dekhkar Daud ne jaan liya ki bachcha mar
gaya; to Daud ne apne karmachariyon se poochha, kya bachcha mar gaya? Unhonne kaha, han,
mar gaya hai.

20 Tab Daud bhoomi par se utha, aur nahakar tel lagaya, aur vastra badla; tab Yahowa ke bhavan
mein ja kar dandavat ki; phir apne bhavan mein aaya; aur uski aagya par roti usko parosi gai, aur
usne bhojan kiya.

21 Tab uske karmachariyon ne us se poochha, tu ne yah kya kaam kiya hai? Jab tak bachcha jeevit
raha, tab tak tu upvaas karta huaa rota raha; parantu jyonhi bachcha mar gaya, tyonhi tu uth kar
bhojan karne laga.

22 Usne uttar diya, ki jab tak bachcha jeevit raha tab tak to main yah sochkar upvaas karta aur rota
raha, ki kya jane Yahowa mujh par aisa anugrah kare ki bachcha jeevit rahe.

23 Parantu ab vah mar gaya, phir main upvaas kyon karun? Kya main use lauta la sakta hoon? Main
to uske paas jaoonga, parantu vah mere paas laut na aayega.

24 Tab Daud ne apni patni batsheba ko shanti di, aur vah uske paas gaya; aur uske ek putra utpann
huaa, aur usne uska naam sulaimaan rakha. Aur vah Yahowa ka priya huaa.

25 Aur usne nataan bhavishyadwakta ke dwara sandesh bhej diya; aur usne Yahowa ke karan uska
naam yadeedyaah rakha.

26 Aur yoaab ne ammoniyon ke rabba nagar se ladkar rajangar ko le liya.

27 Tab yoaab ne dooton se Daud ke paas yah kahla bheja, ki main rabba se lada aur jal vale nagar ko
le liya hai.



28 So ab rahe hue logon ko ikattha karke nagar ke viruddh chhavni dalkar use bhi le le; aisa na ho ki
main use le lun, aur vah mere naam par kahlaye.

29 Tab Daud sab logon ko ikattha karke rabba ko gaya, aur us se yuddh karke use le liya.

30 Tab usne unke raja ka mukut, jo taul mein kikkaar bhar sone ka tha, aur us mein mani jade the,
usko uske sir par se utara, aur vah Daud ke sir par rakha gaya. Phir usne us nagar ki bahut hi
loot pai.

31 Aur usne uske rahne valon ko nikaal kar aaron se do do tukde karaya, aur lohe ke henge un par
phirvaye, aur lohe ki kulhadiyon se unhein katvaya, aur it ke pajave mein se chalvaya; aur
ammoniyon ke sab nagron se bhi usne aisa hi kiya. Tab Daud samast logon samet Yerushalem
ko laut aaya.



2 Samuel 132 shamooyel 13

1 Iske baad tamaar naam ek sundari jo Daud ke putra abshalom ki bahin thi, us par Daud ka putra
amnon mohit huaa.

2 Aur amnon apni bahin tamaar ke karan aisa vikal ho gaya ki beemaar pad gaya; kyonki vah
kumari thi, aur uske saath kuchh karna amnon ko kathin jaan padta tha.

3 Amnon ke yonadaab naam ek mitra tha, jo Daud ke bhai shima ka beta tha; aur vah bada chatur
tha.

4 Aur usne amnon se kaha, he rajkumaar, kya karan hai ki tu prati din aisa dubla hota jata hai kya
tu mujhe na batayega? Amnon ne us se kaha, main to apne bhai abshalom ki bahin tamaar par
mohit hoon.

5 Yonadaab ne us se kaha, apne palang par letkar beemaar ban ja; aur jab tera pita tujhe dekhne ko
aaye, tab us se kahna, meri bahin tamaar aakar mujhe roti khilaye, aur bhojan ko mere samhane
banaye, ki main usko dekhkar uske haath se khaun.

6 Aur amnon letkar beemaar bana; aur jab raja use dekhne aaya, tab amnon ne raja se kaha, meri
bahin tamaar aakar mere dekhte do poori banaye, ki main uske haath se khaun.

7 Aur Daud ne apne ghar tamaar ke paas yah kahla bheja, ki apne bhai amnon ke ghar ja kar uske
liye bhojan bana.

8 Tab tamaar apne bhai amnon ke ghar gai, aur vah pada huaa tha. Tab usne aata le kar goondha,
aur uske dekhte pooriyan. Pakai.

9 Tab usne thaal le kar un ko uske liye parosa, parantu usne khane se inkaar kiya. Tab amnon ne
kaha, mere aas paas se sab logon ko nikaal do, tab sab log uske paas se nikal gaye.

10 Tab amnon ne tamaar se kaha, bhojan ko kothri mein le aa, ki main tere haath se khaun. To
tamaar apni banai hui pooriyon ko utha kar apne bhai amnon ke paas kothri mein le gai.

11 Jab vah un ko uske khane ke liye nikat le gai, tab usne use pakadkar kaha, he meri bahin, aa,
mujh se mil.

12 Usne kaha, he mere bhai, aisa nahi, mujhe bhrasht na kar; kyonki Israel mein aisa kaam hona
nahi chahiye; aisi moodhta ka kaam na kar.

13 Aur phir main apni namadhrai liye hue kahan jaoongi? Aur tu Israeliyon mein ek moodh gina
jayega. Tu raja se batcheet kar, vah mujh ko tujhe byaah dene ke liye mana na karega.

14 Parantu usne uski na suni; aur us se balvaan hone ke karan uske saath kukarm karke use bhrasht
kiya.



15 Tab amnon us se atyant bair rakhne laga; yahan tak ki yah bair uske pahile moh se badhkar huaa.
Tab amnon ne us se kaha, uth kar chali ja.

16 Usne kaha, aisa nahi, kyonki yah badha upadrav, arthaat mujhe nikaal dena us pahile se badhkar
hai jo tu ne mujh se kiya hai. Parantu usne uski na suni.

17 Tab usne apne tahlue javaan ko bulakar kaha, is stri ko mere paas se bahar nikaal de, aur uske
peechhe kivaad mein chitakni laga de.

18 Vah to rangbirangi kurti pahine thi; kyonki jo rajkumariyan kunvari rahti thi ve aise hi vastra
pahinti thi. So amnon ke tahlue ne use bahar nikaal kar uske peechhe kivaad mein chitakni laga
di.

19 Tab tamaar ne apne sir par raakh dali, aur apni rangbirangi kurti ko phaad dala; aur sir par
haath rakhe chillati hui chali gai.

20 Uske bhai abshalom ne us se poochha, kya tera bhai amnon tere saath raha hai? Parantu ab, he
meri bahin, chup rah, vah to tera bhai hai; is baat ki chinta na kar. Tab tamaar apne bhai
abshalom ke ghar mein man mare baithi rahi.

21 Jab ye sab batein Daud raja ke kaan mein padi, tab vah bahut jhunjhla utha.

22 Aur abshalom ne amnon se bhala-bura kuchh na kaha, kyonki amnon ne uski bahin tamaar ko
bhrasht kiya tha, is karan abshalom us se ghrina rakhta tha.

23 Do varsh ke baad abshalom ne epraim ke nikat ke balhasor mein apni bhedon ka oon katarvaya
aur abshalom ne sab rajkumaron ko nevta diya.

24 Vah raja ke paas ja kar kahnalga, binti yah hai, ki tere daas ki bhedon ka oon katra jata hai, isliye
raja apne karmachariyo samet apne daas ke sang chale.

25 Raja ne abshalom se kaha, he mere bete, aisa nahi; ham sab na chalenge, aisa na ho ki tujhe
adhik kasht ho. Tab abshalom ne use binti karke dabaya, parantu usne jane se inkaar kiya,
taubhi use aasheervaad diya.

26 Tab abshalom ne kaha, yadi tu nahi to mere bhai amnon ko hamare sang jane de. Raja ne us se
poochha, vah tere sang kyon chale?

27 Parantu abshalom ne use aisa dabaya ki usne amnon aur sab rajkumaron ko uske saath jane diya.

28 Aur abshalom ne apne sevkon ko aagya di, ki savdhaan raho aur jab amnon dakhamdhu peekar
nashe mein aa jaye, aur main tum se kahun, amnon ko maar dalna. Kya is aagya ka denevala
main nahi hoon? Hiyaav bandhakar purushaarth karna.

29 To abshalom ke sevkon ne amnon ke saath abshalom ki aagya ke anusaar kiya. Tab sab
rajkumaar uth khade hue, aur apne apne khachchar par chadhkar bhaag gaye.



30 Ve maarg hi mein the, ki Daud ko yah samachaar mila ki abshalom ne sab rajkumaron ko maar
dala, aur un mein se ek bhi nahi bacha.

31 Tab Daud ne uth kar apne vastra phade, aur bhoomi par gir pada, aur uske sab karmachari
vastra phade hue uske paas khade rahe.

32 Tab Daud ke bhai shima ke putra yonadaab ne kaha, mera Prabhu yah na samjhe ki sab javaan,
arthaat rajkumaar maar dale gaye hain, keval amnon mara gaya hai; kyonki jis din usne
abshalom ki bahin tamaar ko bhrasht kiya, usi din se abshalom ki aagya se aisi hi baat thani thi.

33 Isliye ab mera Prabhu raja apne man mein yah samajhkar ki sab rajkumaar mar gaye udaas na
ho; kyonki keval amnon hi mar gaya hai.

34 Itne mein abshalom bhaag gaya. Aur jo javaan pahra deta tha usne aankhein utha kar dekha, ki
peechhe ki or se pahaad ke paas ke maarg se bahut log chale aa rahe hain.

35 Tab yonadaab ne raja se kaha, dekh, rajkumaar to aa gaye hain; jaisa tere daas ne kaha tha vaisa
hi huaa.

36 Vah kah hi chuka tha, ki rajkumaar pahunch gaye, aur chilla chillakar rone lage; aur raja bhi
apne sab karmachariyon samet bilakh bilakh kar rone laga.

37 Abshalom to bhagkar gashoor ke raja ammeehoor ke putra talmai ke paas gaya. Aur Daud apne
putra ke liye din din vilaap karta raha.

38 Jab abshalom bhagkar gashoor ko gaya, tab vahan teen varsh tak raha.

39 Aur Daud ke man mein abshalom ke paas jane ki badi lalsa rahi; kyonki amnon jo mar gaya tha,
is karan usne uske vishay mein shanti pai.



2 Samuel 142 shamooyel 14

1 Aur sarooyaah ka putra yoaab taad gaya ki raja ka man abshalom ki or laga hai.

2 Isliye yoaab ne tako nagar mein doot bhej kar vahan se ek buddhimaan stri ko bulvaya, aur us se
kaha, shok karnevali ban, arthaat shok ka pahirava pahin, aur tel na laga; parantu aisi stri ban jo
bahut din se mue ke liye vilaap karti rahi ho.

3 Tab raja ke paas ja kar aisi aisi batein kahna. Aur yoaab ne usko jo kuchh kahna tha vah sikha
diya.

4 Jab vah takoin raja se batein karne lagi, tab munh ke bal bhoomi par gir dandavat karke kahne
lagi, raja ki dohai

5 Raja ne us se poochha, tujhe kya chahiye? Usne kaha, sachmuch mera pati mar gaya, aur main
vidhva ho gai.

6 Aur teri dasi ke do bete the, aur un donon ne maidaan mein maar peet ki; aur un ko chhudane
vala koi na tha, isliye ek ne doosre ko aisa mara ki vah mar gaya.

7 Aur yah sun sab kul ke log teri dasi ke viruddh uth kar yah kahte hain, ki jisne apne bhai ko ghaat
kiya usko hamein saump de, ki uske mare hue bhai ke praan ke palte mein usko praan dand
dein; aur varis ko bhi naash karein. Is tarah ve mere angare ko jo bach gaya hai bujhayenge, aur
mere pati ka taam aur santaan dharti par se mita dalenge.

8 Raja ne stri se kaha, apne ghar ja, aur main tere vishay aagya doonga.

9 Takoin ne raja se kaha, he mere Prabhu, he raja, dosh mujhi ko aur mere pita ke gharane hi ko
lage; aur raja apni gaddi samet nirdosh thahre.

10 Raja ne kaha, jo koi tujh se kuchh bole usko mere paas la, tab vah phir tujhe chhoone na payega.

11 Usne kaha, raja apne Parmeshwar Yahowa ko smaran kare, ki khoon ka palta lene vala aur naash
karne na paye, aur mere bete ka naash na hone paye. Usne kaha, Yahowa ke jeevan ki shapath,
tere bete ka ek baal bhi bhoomi par girne na payega.

12 Stri boli, teri dasi apne Prabhu raja se ek baat kahne paye.

13 Usne kaha, kahe ja. Stri kahne lagi, phir tu ne Parmeshwar ki praja ki hani ke liye aisi hi yukti
kyon ki hai? Raja ne jo yah vachan kaha hai, is se vah doshi sa thaharta hai, kyonki raja apne
nikale hue ko lauta nahi lata.

14 Ham ko to marna hi hai, aur bhoomi par gire hue jal ke samaan thahrenge, jo phir uthaya nahi
jata; taubhi Parmeshwar praan nahi leta, varan aisi yukti karta hai ki nikala huaa uske paas se
nikala huaa na rahe.



15 Aur ab main jo apne Prabhu raja se yah baat kahne ko aai hoon, iska karan yah hai, ki logon ne
mujhe dara diya tha; isliye teri dasi ne socha, ki main raja se boloongi, kadachit raja apni dasi ki
binti ko poori kare.

16 Nisandeh raja sunkar avashya apni dasi ko us manushya ke haath se bachayega jo mujhe aur
mere bete donon ko Parmeshwar ke bhaag mein se naash karna chahta hai.

17 So teri dasi ne socha, ki mere Prabhu raja ke vachan se shanti mile; kyonki mera Prabhu raja
Parmeshwar ke kisi doot ki nai bhale-bure mein bhed kar sakta hai; isliye tera Parmeshwar
Yahowa tere sang rahe.

18 Raja ne uttar dekar us stri se kaha, jo baat main tujh se poochhta hoon use mujh se na chhipa.
Stri ne kaha, mera Prabhu raja kahe jaye.

19 Raja ne poochha, is baat mein kya yoaab tera sangi hai? Stri ne uttar dekar kaha, he mere
Prabhu, he raja, tere praan ki shapath, jo kuchh mere Prabhu raja ne kaha hai, us se koi na
dahini or mud sakta hai aur na bai. Tere daas yoaab hi ne mujhe aagya di, aur ye sab batein usi
ne teri dasi ko sikhai hain.

20 Tere daas yoaab ne yah kaam isliye kiya ki baat ka rang badle. Aur mera Prabhu Parmeshwar ke
ek doot ke tulya buddhimaan hai, yahan tak ki dharti par jo kuchh hota hai un sab ko vah janta
hai.

21 Tab raja ne yoaab se kaha, sun, main ne yah baat mani hai; tu ja kar abshalom javaan ko lauta la.

22 Tab yoaab ne bhoomi par munh ke bal gir dandavat kar raja ko aasheervaad diya; aur yoaab
kahne laga, he mere Prabhu, he raja, aaj tera daas jaan gaya ki mujh par teri anugrah ki drishti
hai, kyonki raja ne apne daas ki binti suni hai.

23 Aur yoaab uth kar gashoor ko gaya, aur abshalom ko Yerushalem le aaya.

24 Tab raja ne kaha, vah apne ghar ja kar rahe; aur mera darshan na paye. Tab abshalom apne ghar
ja raha, aur raja ka darshan na paya.

25 Samast Israel mein sundarta ke karan bahut prashansa yogya abshalom ke tulya aur koi na tha;
varan us mein nakh se sikh tak kuchh dosh na tha.

26 Aur vah varsh ke ant mein apna sir mundhvata tha (uske baal usko bhari jaan padte the, is karan
vah use mundata tha ); aur jab jab vah use mundata tab tab apne sir ke baal taulkar raja ke taul
ke anusaar do sau shekel bhar pata tha.

27 Aur abshalom ke teen bete, aur tamaar naam ek beti utpann hui thi; aur yah roopavti stri thi.

28 Aur abshalom raja ka darshan bina paye Yerushalem mein do varsh raha.

29 Tab abshalom ne yoaab ko bulva bheja ki use raja ke paas bheje; parantu yoaab ne uske paas
aane se inkaar kiya. Aur usne use doosri baar bulva bheja, parantu tab bhi usne aane se inkaar



kiya.

30 Tab usne apne sevkon se kaha, suno, yoaab ka ek khet meri bhoomi ke nikat hai, aur us mein
uska jav khada hai; tum ja kar us mein aag lagao. Aur abshalom ke sevkon ne us khet mein aag
laga di.

31 Tab yoaab utha, aur abshalom ke ghar mein uske paas ja kar us se poochhne laga, tere sevkon ne
mere khet mein kyon aag lagai hai?

32 Abshalom ne yoaab se kaha, main ne to tere paas yah kahla bheja tha, ki yahan aana ki main
tujhe raja ke paas yah kahne ko bhejun, ki main gashoor se kyon aaya? Main ab tak vahan rahta
to achchha hota. Isliye ab raja mujhe darshan de; aur yadi main doshi hoon, to vah mujhe maar
dale.

33 To yoaab ne raja ke paas ja kar usko yah baat sunai; aur raja ne abshalom ko bulvaya. Aur vah
uske paas gaya, aur uske sammukh bhoomi par munh ke bal girke dandavat ki; aur raja ne
abshalom ko chooma.



2 Samuel 152 shamooyel 15

1 Iske baad abshalom ne rath aur ghode, aur apne aage aage daudne vale pachaas manushya rakh
liye.

2 Aur abshalom savere uth kar phatak ke maarg ke paas khada huaa karta tha; aur jab jab koi
muddai raja ke paas nyaay ke liye aata, tab tab abshalom usko pukaar ke poochhta tha, tu kis
nagar se aata hai?

3 Aur vah kahta tha, ki tera daas Israel ke phulane gotra ka hai. Tab abshalom us se kahta tha, ki
sun, tera paksh to theek aur nyaay ka hai; parantu raja ki or se teri sunne vala koi nahi hai.

4 Phir abshalom yah bhi kaha karta tha, ki bhala hota ki main is desh mein nyayi thahraya jata! Ki
jitne mukaddama vale hote ve sab mere hi paas aate, aur main unka nyaay chukata.

5 Phir jab koi use dandavat karne ko nikat aata, tab vah haath badhakar usko pakad ke choom leta
tha.

6 Aur jitne Israeli raja ke paas apna mukaddama tai karne ko aate un sabhon se abshalom aisa hi
vyavhaar kiya karta tha; is prakaar abshalom ne Israeli manushyon ke man ko har liya.

7 Chaar varsh ke beetne par abshalom ne raja se kaha, mujhe hebron ja kar apni us mannat ko
poori karne de, jo main ne Yahowa ki mani hai.

8 Tera daas to jab aaraam ke gashoor mein rahta tha, tab yah kahkar Yahowa ki mannat mani, ki
yadi Yahowa mujhe sachmuch Yerushalem ko lauta le jaye, to main Yahowa ki upasna karoonga.

9 Raja ne us se kaha, kushal kshem se ja. Aur vah chalkar hebron ko gaya.

10 Tab abshalom ne Israel ke samast gotron mein yah kahne ke liye bhediye bheje, ki jab narsinge
ka shabd tum ko sun pade, tab kahna, ki abshalom hebron mein raja huaa!

11 Aur abshalom ke sang do sau nevathari Yerushalem se gaye; ve seedhe man se uska bhed bina
jane gaye.

12 Phir jab abshalom ka yagy huaa, tab usne geelovasi aheetopel ko, jo Daud ka mantri tha, bulva
bheja ki vah apne nagar geelo se aaye. Aur rajadroh ki goshthi ne bal pakda, kyonki abshalom ke
paksh ke log barabar badhte gaye.

13 Tab kisi ne Daud ke paas ja kar yah samachaar diya, ki Israeli manushyon ke man abshalom ki or
ho gaye hain.

14 Tab Daud ne apne sab karmachariyon se jo Yerushalem mein uske sang the kaha, aao, ham
bhaag chalein; nahi to ham mein se koi bhi abshalom se na bachega; isliye phurti karte chale
chalo, aisa na ho ki vah phurti karke hamein aa ghere, aur hamari hani kare, aur is nagar ko
talvaar se maar le.



15 Raja ke karmachariyon ne us se kaha, jaisa hamare Prabhu raja ko achchha jaan pade, vaisa hi
karne ke liye tere daas taiyaar hain.

16 Tab raja nikal gaya, aur uske peechhe uska samast gharana nikla. Aur raja das rakheliyon ko
bhavan ki chauksi karne ke liye chhod gaya.

17 Aur raja nikal gaya, aur uske peechhe sab log nikle; aur ve betmerhak mein thahar gaye.

18 Aur uske sab karmachari uske paas se ho kar aage gaye; aur sab kareti, aur sab paketi, aur sab
gati, arthaat jo chha: sau purush gat se uske peechhe ho liye the ve sab raja ke samhane se ho
kar aage chale.

19 Tab raja ne gati ittai se poochha, hamare sang tu kyon chalta hai? Lautkar raja ke paas rah;
kyonki tu pardeshi aur apne desh se door hai, isliye apne sthaan ko laut ja.

20 Tu to kal hi aaya hai, kya main aaj tujhe apne saath mara mara phiraun? Main to jahan ja
sakoonga vahan jaoonga. Tu laut ja, aur apne bhaiyon ko bhi lauta de; ishwar ki karuna aur
sachchai tere sang rahe.

21 Ittai ne raja ko uttar dekar kaha, Yahowa ke jeevan ki shapath, aur mere Prabhu raja ke jeevan ki
shapath, jis kisi sthaan mein mera Prabhu raja rahega, chahe marne ke liye ho chahe jeevit
rahne ke liye, usi sthaan mein tera daas bhi rahega.

22 Tab Daud ne ittai se kaha, paar chal. So gati ittai apne samast janon aur apne saath ke sab baal-
bachchon samet paar ho gaya.

23 Sab rahne vale chilla chillakar roye; aur sab log paar hue, aur raja bhi kidron naam nale ke paar
huaa, aur sab log nale ke paar jangal ke maarg ki or paar ho kar chal pade.

24 Tab kya dekhne mein aaya, ki sadok bhi aur uske sang sab leveeya Parmeshwar ki vacha ka
sandook uthaye hue hain; aur unhonne Parmeshwar ke sandook ko dhar diya, tab ebyataar
chadha, aur jab tak sab log nagar se na nikle tab tak vahi raha.

25 Tab raja ne sadok se kaha, Parmeshwar ke sandook ko nagar mein lauta le ja. Yadi Yahowa ke
anugrah ki drishti mujh par ho, to vah mujhe lautakar usko aur apne vasasthaan ko bhi
dikhayega;

26 Parantu yadi vah mujh se aisa kahe, ki main tujh se prasann nahi, taubhi main hajir hoon, jaisa
usko bhaye vaisa hi vah mere saath barttaav kare.

27 Phir raja ne sadok yajak se kaha, kya tu dashi nahi hai? So kushal kshem se nagar mein laut ja,
aur tera putra aheemaas, aur ebyataar ka putra yonatan, donon tumhare sang lautein.

28 Suno, main jangal ke ghaat ke paas tab tak thahra rahoonga, jab tak tum logon se mujhe haal ka
samachaar na mile.



29 Tab sadok aur ebyataar ne Parmeshwar ke sandook ko Yerushalem mein lauta diya; aur aap vahi
rahe.

30 Tab Daud jalpaiyon ke pahaad ki chadhai par sir dhampe, nange paanv, rota huaa chadhne laga;
aur jitne log uske sang the, ve bhi sir dhampe rote hue chadh gaye.

31 Tab Daud ko yah samachaar mila, ki abshalom ke sangi rajadrohiyon ke saath aheetopel hai.
Daud ne kaha, he Yahowa, aheetopel ki sammati ko moorkhata bana de.

32 Jab Daud choti tak pahuncha, jahan Parmeshwar ko dandavat kiya karte the, tab ereki hooshai
angarkha phade, sir par mitti dale hue us se milne ko aaya.

33 Daud ne us se kaha, yadi tu mere sang aage jaye, tab to mere liye bhaar thahrega.

34 Parantu yadi tu nagar ko lautkar abshalom se kahne lage, he raja, main tera karmachari hoonga;
jaisa main bahut din tere pita ka karmachari raha, vaisa hi ab tera rahoonga, to tu mere hit ke
liye aheetopel ki sammati ko nishphal kar sakega.

35 Aur kya vahan tere sang sadok aur ebyataar yajak na rahenge? Isliye rajabhvan mein se jo haal
tujhe sun pade, use sadok aur ebyataar yajkon ko bataya karna.

36 Unke saath to unke do putra, arthaat sadok ka putra aheemaas, aur ebyataar ka putra yonatan,
vahan rahenge; to jo samachaar tum logon ko mile use mere paas unhi ke haath bheja karna.

37 Aur Daud ka mitra, hooshai, nagar ko gaya, aur abshalom bhi Yerushalem mein pahunch gaya.

1 Daud choti par se thodi door badh gaya tha, ki mapeeboshet ka karmachari seeba ek jodi, jeen
bandhe hue gadhon par do sau roti, kishmish ki ek sau tikiya, dhoopkaal ke phal ki ek sau
tikiya, aur kuppi bhar dakhamdhu, lade hue us se aa mila.

2 Raja ne seeba se poochha, in se tera kya prayojan hai? Seeba ne kaha, gadhe to raja ke gharane ki
savari ke liye hain, aur roti aur dhoopkaal ke phal javanon ke khane ke liye hain, aur
dakhamdhu isliye hai ki jo koi jangal mein thak jaye vah use peeye.

3 Raja ne poochha, phir tere swami ka beta kahan hai? Seeba ne raja se kaha, vah to yah kahkar
Yerushalem mein rah gaya, ki ab Israel ka gharana mujhe mere pita ka rajya pher dega.

4 Raja ne seeba se kaha, jo kuchh mapeeboshet ka tha vah sab tujhe mil gaya. Seeba ne kaha,
pranaam; he mere Prabhu, he raja, mujh par tere anugrah ki drishti bani rahe.

5 Jab Daud raja bahooreem tak pahuncha, tab shaool ka ek kutumbi vahan se nikla, vah gera ka
putra shimi naam ka tha; aur vah kosta huaa chala aaya.

6 Aur Daud par, aur Daud raja ke sab karmachariyon par patthar phenkne laga; aur shoorveeron
samet sab log uski dahini bai donon or the.

7 Aur shimi kosta huaa yon bakta gaya, ki door ho khooni, door ho ochhe, nikal ja, nikal ja!

8 Yahowa ne tujh se shaool ke gharane ke khoon ka poora palta liya hai, jiske sthaan par tu raja
bana hai; Yahowa ne rajya ko tere putra abshalom ke haath kar diya hai. Aur isliye ki tu khooni
hai, tu apni burai mein aap phans gaya.

9 Tab sarooyaah ke putra abeeshai ne raja se kaha, yah mara huaa kutta mere Prabhu raja ko kyon
shaap dene paye? Mujhe udhar ja kar uska sir katne de.

10 Raja ne kaha, sarooyaah ke beto, mujhe tum se kya kaam? Vah jo kosta hai, aur Yahowa ne jo us
se kaha hai, ki Daud ko shaap de, to us se kaun poochh sakta, ki tu ne aisa kyon kiya?

11 Phir Daud ne abeeshai aur apne sab karmachariyon se kaha, jab mera nij putra bhi mere praan
ka khoji hai, to yah binyameeni ab aisa kyon na karein? Usko rahne do, aur shaap dene do;
kyonki Yahowa ne us se kaha hai.

12 Kadachit Yahowa is upadrav par, jo mujh par ho raha hai, drishti karke aaj ke shaap ki santi
mujhe bhala badla de.

13 Tab Daud apne janon samet apna maarg chala gaya, aur shimi uske samhane ke pahaad ki alang
par se shaap deta, aur us par patthar aur dhooli phenkta huaa chala gaya.

14 Nidaan raja apne sang ke sab logon samet apne thikane par thaka huaa pahuncha; aur vahan
vishraam kiya.



15 Abshalom sab Israeli logon samet Yerushalem ko aaya, aur uske sang aheetopel bhi aaya.

16 Jab Daud ka mitra ereki hooshai abshalom ke paas pahuncha, tab hooshai ne abshalom se kaha,
raja chiranjeev rahe! Raja chiranjeev rahe!

17 Abshalom ne us se kaha, kya yah teri preeti hai jo tu apne mitra se rakhta hai? Tu apne mitra ke
sang kyon nahi gaya?

18 Hooshai ne abshalom se kaha, aisa nahi; jis ko Yahowa aur ve log, kya varan sab Israeli log
chahein, usi ka main hoon, aur usi ke sang main rahoonga.

19 Aur phir main kiski seva karun? Kya uske putra ke samhane rahkar seva na karun? Jaisa main tere
pita ke samhane rahkar seva karta tha, vaisa hi tere samhane rahkar seva karoonga.

20 Tab abshalom ne aheetopel se kaha, tum log apni sammati do, ki kya karna chahiye?

21 Aheetopel ne abshalom se kaha, jin rakheliyon ko tera pita bhavan ki chauksi karne ko chhod
gaya, unke paas tu ja; aur jab sab Israeli yah sunenge, ki abshalom ka pita us se ghin karta hai,
tab tere sab sangi hiyaav bandhenge.

22 So uske liye bhavan ki chhat ke oopar ek tambu khada kiya gaya, aur abshalom samast Israel ke
dekhte apne pita ki rakheliyon ke paas gaya.

23 Un dinon jo sammati aheetopel deta tha, vah aisi hoti thi ki mano koi Parmeshwar ka vachan
poochh leta ho; aheetopel chahe Daud ko chahe abashlom ko, jo jo sammati deta vah aisi hi hoti
thi.

1 Phir aheetopel ne abshalom se kaha, mujhe barah hajaar purush chhantne de, aur main uth kar
aaj hi raat ko Daud ka peechha karoonga.

2 Aur jab vah thakit aur nirbal hoga, tab main use pakdoonga, aur daraoonga; aur jitne log uske
saath hain sab bhagenge. Aur main raja hi ko maroonga,

3 Aur main sab logon ko tere paas lauta laoonga; jis manushya ka tu khoji hai uske milne se samast
praja ka milna ho jayega, aur samast praja kushal kshem se rahegi.

4 Yah baat abshalom aur sab Israeli purniyon ko uchit maloom padi.

5 Phir abshalom ne kaha, ereki hooshai ko bhi bula la, aur jo vah kahega ham use bhi sunein.

6 Jab hooshai abshalom ke paas aaya, tab abshalom ne us se kaha, aheetopel ne to is prakaar ki baat
kahi hai; kya ham uski baat manein ki nahi? Yadi nahi, to tu kah de.

7 Hooshai ne abshalom se kaha, jo sammati aheetopel ne is baar di vah achchhi nahi.

8 Phir hooshai ne kaha, tu to apne pita aur uske janon ko janta hai ki ve shoorveer hain, aur
bachcha chheeni hui reechhni ke samaan krodhit honge. Aur tera pita yoddha hai; aur aur logo
ke saath raat nahi bitata.

9 Is samay to vah kisi gadhhe, va kisi doosre sthaan mein chhipa hoga. Jab in mein se pahile pahile
koi koi mare jayen, tab iske sab sunne vale kahne lagenge, ki abshalom ke paksh vale haar gaye.

10 Tab veer ka hriday, jo sinh ka sa hota hai, uska bhi hiyaav chhoot jayega, samast Israel to janta
hai ki tera pita veer hai, aur uske sangi bade yoddha hain.

11 Isliye meri sammati yah hai ki daan se le kar bersheba tak rahne vale samast Israeli tere paas
samudrateer ki balu ke kinkon ke samaan ikatthe kiye jaye, aur tu aap hi yuddh ko jaye.

12 Aur jab ham usko kisi na kisi sthaan mein jahan vah mile ja pakdenge, tab jaise os bhoomi par
girti hai vaise hi ham us par toot padenge; tab na to vah bachega, aur na uske sangiyon mein se
koi bachega.

13 Aur yadi vah kisi nagar mein ghusa ho, to sab Israeli us nagar ke paas rassiyan le aayenge, aur
ham use nale mein kheenchenge, yahan tak ki uska ek chhota sa patthar bhi na rah jayega.

14 Tab abshalom aur sab Israeli purushon ne kaha, ereki hooshai ki sammati aheetopel ki sammati
se uttam hai. Yahowa ne to aheetopel ki achchhi sammati ko nishphal karne ke liye thana tha, ki
yah abshalom hi par vipatti dale.

15 Tab hooshai ne sadok aur ebyataar yajkon se kaha, aheetopel ne to abshalom aur Israeli
purniyon ko is is prakaar ki sammati di; aur main ne is is prakaar ki sammati di hai.



16 Isliye ab phurti kar Daud ke paas kahla bhejo, ki aaj raat jangli ghaat ke paas na thaharna,
avashya paar hi ho jana; aisa na ho ki raja aur jitne log uske sang hon, sab naash ho jayen.

17 Yonatan aur aheemaas enrogel ke paas thahre rahe; aur ek laundi ja kar unhein sandesha de aati
thi, aur ve ja kar raja Daud ko sandesha dete the; kyonki ve kisi ke dekhte nagar mein nahi ja
sakte the.

18 Ek chhokre ne to unhein dekh kar abshalom ko bataya; parantu ve donon phurti se chale gaye,
aur ek bahreemvasi manushya ke ghar pahunch kar jiske aangan mein kunaa tha us mein utar
gaye.

19 Tab uski stri ne kapda le kar kune ke munh par bichhaya, aur uske oopar dala huaa ann phaila
diya; isliye kuchh maloom na pada.

20 Tab abshalom ke sevak us ghar mein us stri ke paas ja kar kahne lage, aheemaas aur yonatan
kahan hain? Stri ne un se kaha, ve to us chhoti nadi ke paar gaye. Tab unhonne unhein
dhoondha, aur na pakar Yerushalem ko laute.

21 Jab ve chale gaye, tab the kune mein se nikle, aur ja kar Daud raja ko samachaar diya; aur Daud
se kaha, tum log chalo, phurti karke nadi ke paar ho jao; kyonki aheetopel ne tumhari hani ki
aisi aisi sammati di hai.

22 Tab Daud apne sab sangiyon samet uth kar yardan paar ho gaya; aur pah phatne tak un mein se
ek bhi na rah gaya jo yardan ke paar na ho gaya ho.

23 Jab aheetopel ne dekha ki meri sammati ke anusaar kaam nahi huaa, tab usne apne gadhe par
kathi kasi, aur apne nagar mein ja kar apne ghar mein gaya. Aur apne gharane ke vishay jo jo
aagya deni thi vah dekar apne ko phansi laga li; aur vah mar gaya, aur uske pita ke kabristaan
mein use mitti de di gai.

24 Daud to mahnaim mein pahuncha. Aur abshalom sab Israeli purushon samet yardan ke paar
gaya.

25 Aur abshalom ne amasa ko yoaab ke sthaan par pradhaan senapti thahraya. Yah amasa ek purush
ka putra tha jiska naam Israeli yitro tha, aur vah yoaab ki mata, sarooyaah ki bahin, abeegal
naam nahaash ki beti ke sang soya tha.

26 Aur Israeliyon ne aur abshalom ne gilaad desh mein chhavni dali.

27 Jab Daud mahnaim mein aaya, tab ammoniyon ke rabba ke nivasi nahaash ka putra shobi, aur
lodbarvasi ammeeyel ka putra makeer, aur rogleemvasi giladi barjillai,

28 Charpaiyan, tasle mitti ke bartan, gehun, jav, maida, lobiya, masoor, chabena,

29 Madhu, makkhan, bhed-bakriyan, aur gaay ke dahi ka pakkeer, Daud aur uske sangiyon ke
khane ko yah sochkar le aaye, ki jangal mein ve log bhookhe pyase aur thake mande honge.

1 Tab Daud ne apne sang ke logon ki ginti li, aur un par sahastrapti aur shatapti thahraye.

2 Phir Daud ne logon ki ek tihai to yoaab ke, aur ek tihai sarooyaah ke putra yoaab ke bhai abeeshai
ke, aur ek tihai gati ittai ke, adhikaar mein karke yuddh mein bhej diya. Aur raja ne logon se
kaha, main bhi avashya tumhare saath chaloonga.

3 Logon ne kaha, tu jane na payega. Kyonki chahe ham bhaag jayen, taubhi ve hamari chinta na
karenge; varan chahe ham mein se aadhe mare bhi jayen, taubhi ve hamari chinta na karenge.
Kyonki hamare sareekhe das hazaar purush hain; isliye achchha yah hai ki tu nagar mein se
hamari sahayta karne ko taiyaar rahe.

4 Raja ne un se kaha, jo kuchh tumhein bhaye vahi main karoonga. Aur raja phatak ki ek or khada
raha, aur sab log sau sau, aur hazaar, hazaar karke nikalne lage.

5 Aur raja ne yoaab, abeeshai, aur ittai ko aagya di, ki mere nimitt us javaan, arthaat abshalom se
komalta karna. Yah aagya raja ne abshalom ke vishay sab pradhanon ko sab logon ke sunte di.

6 So log Israel ka samhana karne ko maidaan mein nikle; aur epraim naam van mein yuddh huaa.

7 Vahan Israeli log Daud ke janon se haar gaye, aur us din aisa bada sanhaar huaa ki bees hajaar
khet aaye.

8 Aur yuddh us samast desh mein phail gaya; aur us din jitne log talvaar se mare gaye, un se bhi
adhik van ke karan mar gaye.

9 Sanyog se abshalom aur Daud ke janon ki bhent ho gai. Abshalom to ek khachchar par chadha
huaa ja raha tha, ki khchchar ek bade baanj vriksh ki ghani daliyon ke neeche se gaya, aur uska
sir us baanj vriksh mein atak gaya, aur vah adhar mein latka rah gaya, aur uska khchchar nikal
gaya.

10 Is ko dekhkar kisi manushya ne yoaab ko bataya, ki main ne abshalom ko baanj vriksh mein
tanga huaa dekha.

11 Yoaab ne batane vale se kaha, tu ne yah dekha! Phir kyon use vahi maar ke bhoomi par na gira
diya? To main tujhe das tukde chandi aur ek katiband deta.

12 Us manushya ne yoaab se kaha, chahe mere haath mein hazaar tukde chandi taulkar diye jayen,
taubhi rajkumaar ke viruddh haath na badhaoonga; kyonki ham logon ke sunte raja ne tujhe aur
abeeshai aur ittai ko yah aagya di, ki tum mein se koi kyon na ho us javaan arthaat abshalom ko
na chhooye.

13 Yadi main dhokha dekar uska praan leta, to tu aap mera virodhi ho jata, kyonki raja se koi baat
chhipi nahi rahti.



14 Yoaab ne kaha, main tere sang yon hi thahra nahi rah sakta! So usne teen lakdi haath mein le kar
abshalom ke hriday mein, jo baanj vriksh mein jeevit latka tha, chhed dala.

15 Tab yoaab ke das hathiyaar dhone vale javanon ne abshalom ko gher ke aisa mara ki vah mar
gaya.

16 Phir yoaab ne narsinga phoonka, aur log istrayel ka peechha karne se laute; kyonki yoaab praja
ko bachana chahta tha.

17 Tab logon ne abshalom ko utaar ke us van ke ek bade gadhe mein daal diya, aur us par pattharon
ka ek bahut bada dher laga diya; aur sab Israeli apne apne dere ko bhaag gaye.

18 Apne jeete ji abshalom ne yah sochkar ki mere naam ka smaran karane vala koi putra mere nahi
hai, apne liye vah laath khadi karai thi jo raja ki tarai mein hai; aur laath ka apna hi naam rakha,
jo aaj ke din tak abshalom ki laath kahlati hai.

19 Aur sadok ke putra aheemaas ne kaha, mujhe daudkar raja ko yah samachaar dene de, ki Yahowa
ne nyaay karke tujhe tere shatruon ke haath se bachaya hai.

20 Yoaab ne us se kaha, tu aaj ke din samachaar na de; doosre din samachaar dene payega, parantu
aaj samachaar na de, isliye ki rajkumaar mar gaya hai.

21 Tab yoaab ne ek kooshi se kaha jo kuchh tu ne dekha hai vah ja kar raja ko bata de. To vah kooshi
yoaab ko dandavat karke daud gaya.

22 Phir sadok ke putra aheemaas ne doosri baar yoaab se kaha, jo ho so ho, parantu mujhe bhi
kooshi ke peechhe daud jane de. Yoaab ne kaha, he mere bete, tere samachaar ka kuchh badla
na milega, phir tu kyon daud jana chahta hai?

23 Usne yah kaha, jo ho so ho, parantu mujhe daud jane de. Usne us se kaha, daud. Tab aheemaas
dauda, aur tarai se ho kar kooshi ke aage badh gaya.

24 Daud to do phatkon ke beech baitha tha, ki pahruaa jo phatak ki chhat se ho kar shahrapnaah
par chadh gaya tha, usne aankhein utha kar kya dekha, ki ek manushya akela dauda aata hai.

25 Jab pahrue ne pukaar ke raja ko yah bata diya, tab raja ne kaha, yadi akela aata ho, to sandesha
lata hoga. Vah daudte daudte nikal aaya.

26 Phir pahrue ne ek aur manushya ko daudte hue dekh phatak ke rakh vale ko pukaar ke kaha,
sun, ek aur manushya akela dauda aata hai. Raja ne kaha, vah bhi sandesha lata hoga.

27 Pahrue ne kaha, mujhe to aisa dekh padta hai ki pahle ka daudna sadok ke putra aheemaas ka sa
hai. Raja ne kaha, vah to bhala manushya hai, to bhala sandesh lata hoga.

28 Tab aheemaas ne pukaar ke raja se kaha, kalyaan. Phir usne bhoomi par munh ke bal gir raja ko
dandavat karke kaha, tera Parmeshwar Yahowa dhanya hai, jisne mere Prabhu raja ke viruddh
haath uthane vale manushyon ko tere vash mein kar diya hai!



29 Raja ne poochha, kya us javaan abshalom ka kalyaan hai? Aheemaas ne kaha, jab yoaab ne raja ke
karmachari ko aur tere daas ko bhej diya, tab mujhe badi bheed dekh padi, parantu maloom na
huaa ki kya huaa tha.

30 Raja ne kaha; hatkar yahi khada rah. Aur vah hatkar khada raha.

31 Tab kooshi bhi aa gaya; aur kooshi kahne laga, mere Prabhu raja ke liye samachaar hai. Yahowa
ne aaj nyaay karke tujhe un sabhon ke haath se bachaya hai jo tere viruddh uthe the.

32 Raja ne kooshi se poochha, kya vah javaan arthaat abshalom kalyaan se hai? Kooshi ne kaha,
mere Prabhu raja ke shatru, aur jitne teri hani ke liye uthe hain, unki dasha us javaan ki si ho.

33 Tab raja bahut ghabraya, aur phatak ke oopar ki atari par rota huaa chadhne laga; aur chalte
chalte yon kahta gaya, ki haay mere bete abshalom! Mere bete, haay! Mere bete abshalom!
Bhala hota ki main aap teri santi marta, haay! Abshalom! Mere bete, mere bete!!



2 Samuel 192 shamooyel 19

1 Tab yoaab ko yah samachaar mila, ki raja abshalom ke liye ro raha hai aur vilaap kar raha hai.

2 Isliye us din ka vijay sab logon ki samajh mein vilaap hi ka karan ban gaya; kyonki logon ne us din
suna, ki raja apne bete ke liye khedit hai.

3 Aur us din log aisa munh churakar nagar mein ghuse, jaisa log yuddh se bhaag aane se lajjit ho
kar munh churate hain.

4 Aur raja munh dhampe hue chilla chillakar pukarta raha, ki haay mere bete abshalom! Haay
abshalom, mere bete, mere bete!

5 Tab yoaab ghar mein raja ke paas ja kar kahne laga, tere karmachariyon ne aaj ke din tera, aur
tere bete-betiyon ka aur teri patniyon aur rakheliyon ka praan to bachaya hai, parantu tu te aaj
ke din un sabhon ka munh kala kiya hai;

6 Isliye ki tu apne bairiyon se prem aur apne premiyon se bair rakhta hai. Tu ne aaj yah pragat kiya
ki tujhe hakimon aur karmachariyon ki kuchh chinta nahi; varan main ne aaj jaan liya, ki yadi
ham sab aaj mare jate aur abshalom jeevit rahta, to tu bahut prasann hota.

7 Isliye ab uth kar bahar ja, aur apne karmachariyon ko shanti de; tahi to main Yahowa ki shapath
khakar kahta hoon, ki yadi tu bahar na jayega, to aaj raat ko ek manushya bhi tere sang na
rahega; aur tere bachpan se le kar ab tak jitni vipattiyan tujh par padi hain un sab se yah vipatti
badi hogi.

8 Tab raja uth kar phatak mein ja baitha. Aur jab sab logon ko yah bataya gaya, ki raja phatak mein
baitha hai; tab sab log raja ke samhane aaye. Aur Israeli apne apne dere ko bhaag gaye the.

9 Aur Israel ke sab gotrein mein sab log aapas mein yah kahkar jhagadte the, ki raja ne hamein
hamare shatruon ke haath se bachaya tha, aur palishtiyon ke haath se usi ne hamein chhudaya;
parantu ab vah abshalom ke dar ke mare desh chhodkar bhaag gaya.

10 Aur abshalom jis ko ham ne apna raja hone ko abhishek kiya tha, vah yuddh mein mar gaya hai.
To ab tum kyon chup rahte? Aur raja ko lauta le apne ki charcha kyon nahi karte?

11 Tab raja Daud ne sadok aur ebyataar yajkon ke paas kahla bheja, ki Yahudi purniyon se kaho, ki
tum log raja ko bhavan pahunchane ke liye sab se peechhe kyon hote ho jab ki samast Israel ki
batcheet raja ke sunne mein aai hai, ki usko bhavan mein pahunchaye?

12 Tum log to mere bhai, varan meri hi haddi aur maans ho; to tum raja ko lautane mein sab ke
peechhe kyon hote ho?

13 Phir amasa se yah kaho, ki kya tu meri haddi aur maans nahi hai? Aur yadi tu yoaab ke sthaan par
sada ke liye senapti na thahre, to Parmeshwar mujh se vaisa hi varan us se bhi adhik kare.



14 Is prakaar usne sab Yahudi purushon ke man aise apni or kheench liya ki manon ek hi purush
tha; aur unhonne raja ke paas kahla bheja, ki tu apne sab karmachariyon ko sang le kar laut aa.

15 Tab raja lautkar yardan tak aa gaya; aur Yahudi log gilgaal tak gaye ki us se milkar use yardan
paar le aaye.

16 Yahudiyon ke sang gera ka putra binyameeni shimi bhi jo bahooreemi tha phurti karke raja
Daud se bhent karne ko gaya;

17 Uske sang hazaar binyameeni purush the. Aur shaool ke gharane ka karmachari seeba apne
pandrah putron aur bees dason samet tha, aur ve raja ke samhane yardan ke paar paanv paidal
utar gaye.

18 Aur ek beda raja ke parivaar ko paar le aane, aur jis kaam mein vah use lagane chahe usi mein
lagne ke liye paar gaya. Aur jab raja yardan paar jane par tha, tab gera ka putra shimi uske pavon
par girke,

19 Raja se kahne laga, mera Prabhu mere dosh ka lekha na kare, aur jis din mera Prabhu raja
Yerushalem ko chhod aaya, us din tere daas ne jo kutil kaam kiya, use aisa smaran na kar ki raja
use apne dhyaan mein rakhe.

20 Kyonki tera daas janta hai ki main ne paap kiya; dekh, aaj apne Prabhu raja se bhent karne ke
liye Yusuf ke samast gharane mein se main hi pahila aaya hoon.

21 Tab sarooyaah ke putra abeeshai ne kaha, shimi ne jo Yahowa ke abhishikt ko shaap diya tha, is
karan kya usko vadh karna na chahiye?

22 Daud ne kaha, he sarooyaah ke beton, mujhe tum se kya kaam, ki tum aaj mere virodhi thahre
ho? Aaj kya Israel mein kisi ko praan dand milega? Kya main nahi janta ki aaj main Israel ka raja
huaa hoon?

23 Phir raja ne shimi se kaha, tujhe praan dand na milega. Aur raja ne us se shapath bhi khai.

24 Tab shaool ka pota mapeeboshet raja se bhent karne ko aaya; usne raja ke chale jane ke din se
uske kushal kshem se phir aane ke din tak na apne pavon ke nakhoon kate, aur na apni dadhi
banvai, aur na apne kapde dhulvaye the.

25 To jab yarooshlemi raja se milne ko gaye, tab raja ne us se poochha, he mapeeboshet, tu mere
sang kyon nahi gaya tha?

26 Usne kaha, he mere Prabhu, he raja, mere karmachari ne mujhe dhokha diya tha; tera daas jo
pangu hai; isliye tere daas ne socha, ki main gadhe par kathi kasvakar us par chadh raja ke saath
chala jaoonga.

27 Aur mere karmachari ne mere Prabhu raja ke samhane meri chugli khai. Parantu mera Prabhu
raja Parmeshwar ke doot ke samaan hai; aur jo kuchh tujhe bhaye vahi kar.



28 Mere pita ka samast gharana teri or se praan dand ke yogya tha; parantu tu ne apne daas ko apni
mej par khane valon mein gina hai. Mujhe kya hak hai ki main raja ki or dohai dun?

29 Raja ne us se kaha, tu apni baat ki charcha kyon karta rahta hai? Meri aagya yah hai, ki us
bhoomi ko tum aur seeba donon aapas mein baant lo.

30 Mapeeboshet ne raja se kaha, mere Prabhu raja jo kushal kshem se apne ghar aaya hai, isliye
seeba hi sab kuchh le le.

31 Tab giladi barjillai rogleem se aaya, aur raja ke saath yardan paar gaya, ki usko yardan ke paar
pahunchaye.

32 Barjillai to vriddh purush tha, arthaat assi varsh ki aayu ka tha jab tak raja mahnaim mein rahta
tha tab tak vah uska palan poshan karta raha; kyonki vah bahut dhani tha.

33 Tab raja ne barjillai se kaha, mere sang paar chal, aur main tujhe Yerushalem mein apne paas
rakhkar tera palan poshan karoonga.

34 Barjillai ne raja se kaha, mujhe kitne din jeevit rahna hai, ki main raja ke sang Yerushalem ko
jaun?

35 Aaj main assi varsh ka hoon; kya main bhale-bure ka vivek kar sakta hoon? Kya tera daas jo
kuchh khata peeta hai uska swaad pahichaan sakta hai? Kya mujhe gavaiyyon va gayikaon ka
shabd ab sun padta hai? Tera daas ab apne Prabhu raja ke liye kyon bojh ka karan ho?

36 Tere daas raja ke sang yardan paar hi tak jayega. Raja iska aisa bada badla mujhe kyon de?

37 Apne daas ko lautne de, ki main apne hi nagar mein apne mata pita ke kabristaan ke paas
marun. Parantu tera daas kimhaam upasthit hai; mere Prabhu raja ke sang vah paar jaye; aur
jaisa tujhe bhaye vaisa hi us se vyavhaar karna.

38 Raja ne kaha, han, kimhaan mere sang paar chalega, aur jaisa tujhe bhaye vaisa hi main us se
vyavhaar karoonga varan jo kuchh tu mujh se chahega vah main tere liye karoonga.

39 Tab sab log yardan paar gaye, aur raja bhi paar huaa; tab raja ne barjillai ko choomkar
aasheervaad diya, aur vah apne sthaan ko laut gaya.

40 Tab raja gilgaal ki or paar gaya, aur uske sang kimhaam paar huaa; aur sab Yahudi logon ne aur
aadhe Israeli logon ne raja ko paar pahunchaya.

41 Tab sab Israeli purush raja ke paas aaye, aur raja se kahne lage, kya karan hai ki hamare Yahudi
bhai tujhe chori se le aaye, aur parivaar samet raja ko aur uske sab janon ko bhi yardan paar le
aaye hain?

42 Sab Yahudi purushon ne Israeli purushon ko uttar diya, ki karan yah hai ki raja hamare gotra ka
hai. To tum log is baat se kyon rooth gaye ho? Kya ham ne raja ka diya huaa kuchh khaya hai? Va
usne hamein kuchh daan diya hai?



43 Israeli purushon ne Yahudi purushon ko uttar diya, raja mein das ansh hamare hain; aur Daud
mein hamara bhaag tumhare bhaag se bada hai. To phir tum ne hamein kyon tuchchh jana? Kya
apne raja ke lauta le aane ki charcha pahile ham hi ne na ki thi? Aur Yahudi purushon ne Israeli
purushon se adhik kadi batein kahi.



2 Samuel 202 shamooyel 20

1 Vahan sanyog se sheba naam ek binyameeni tha, vah ochha purush bikri ka putra tha; vah
narsinga phoonk kar kahne laga, Daud mein hamara kuchh ansh nahi, aur na yishai ke putra
mein hamara koi bhaag hai; he israyeliyo, apne apne dere ko chale jao!

2 Isliye sab Israeli purush Daud ke peechhe chalna chhodkar bikri ke putra sheba ke peechhe ho
liye; parantu sab Yahudi purush yardan se Yerushalem tak apne raja ke sang lage rahe.

3 Tab Daud Yerushalem ko apne bhavan mein aaya; aur raja ne un das rakheliyon ko, jinhein vah
bhavan ki chauksi karne ko chhod gaya tha, alag ek ghar mein rakha, aur unka palan poshan
karta raha, parantu un se sahvaas na kiya. Isliye ve apni apni mrityu ke din tak vidhvapan ki si
dasha mein jeevit hi band rahi.

4 Tab raja ne amasa se kaha, Yahudi purushon ko teen din ke bheetar mere paas bula la, aur tu bhi
yahan upasthit rahna.

5 Tab amasa Yahudiyon ko bulane gaya; parantu uske thahraye hue samay se adhik rah gaya.

6 Tab Daud ne abeeshai se kaha, ab bikri ka putra sheba abshalom se bhi hamari adhik hani karega;
isliye tu apne Prabhu ke logon ko le kar uska peechha kar, aisa na ho ki vah gadh vale nagar
pakar hamari drishti se chhip jaye.

7 Tab yoaab ke jan, aur kareti aur paketi log, aur sab shoorveer uske peechhe ho liye; aur bikri ke
putra sheba ka peechhe karne ko Yerushalem se nikle.

8 Ve gibon mein us bhari patthar ke paas pahunche hi the, ki amasa un se aa mila. Yoaab to yoddha
ka vastra phete se kase hue tha, aur us phete mein ek talvaar uski kamar par apni myaan mein
bandhi hui thi; aur jab vah chala, tab vah nikalkar gir padi.

9 To yoaab ne amasa se poochha, he mere bhai, kya tu kushal se hai? Tab yoaab ne apna dahina
haath badhakar amasa ko choomne ke liye uski dadhi pakdi.

10 Parantu amasa ne us talvaar ki kuchh chinta na ki jo yoaab ke haath mein thi; aur usne use
amasa ke pet mein bhonk di, jis se uski antadiyan nikalkar dharti par gir padi, aur usne usko
doosri baar na mara; aur vah mar gaya. Tab yoaab aur uska bhai abeeshai bikri ke putra sheba ka
peechha karne ko chale.

11 Aur uske paas yoaab ka ek javaan khada ho kar kahne laga, jo koi yoaab ke paksh aur Daud ki or
ka ho vah yoaab ke peechhe ho le.

12 Amasa to sadak ke madhya apne lohu mein lot raha tha. To jab us manushya ne dekha ki sab log
khade ho gaye hain, tab amasa ko sadak par se maidaan mein utha le gaya, aur jab dekha ki jitne
uske paas aate hain ve khade ho jate hain, tab usne uske oopar ek kapda daal diya.



13 Uske sadak par se sarkaye jane par, sab log bikri ke putra sheba ka peechhe karne ko yoaab ke
peechhe ho liye.

14 Aur vah sab Israeli gotrein mein ho kar aabel aur betmaka aur beriyon ke desh tak pahuncha; aur
ve bhi ikatthe ho kar uske peechhe ho liye.

15 Tab unhonne usko betmaka ke aabel mein gher liya; aur nagar ke samhane aisa damadma
bandha ki vah shahrapnaah se sat gaya; aur yoaab ke sang ke sab log shahrapnaah ko girane ke
liye dhakka dene lage.

16 Tab ek buddhimaan rootri ne nagar mein se pukara, suno! Suno! Yoaab se kaho, ki yahan aaye,
taki main us se kuchh batein karun.

17 Jab yoaab uske nikat gaya, tab stri ne poochha, kya tu yoaab hai? Usne kaha, han, main vahi
hoon. Phir usne us se kaha, apni dasi ke vachan sun. Usne kaha, main to sun raha hoon.

18 Vah kahne lagi, pracheenkaal mein to log kaha karte the, ki aabel mein poochha jaye; aur is reeti
jhagde ko nipta dete the.

19 Main to melmilaap vale aur vishwasyogya Israeliyon mein se hoon; parantu tu ek pradhaan
nagar naash karne ka yatn karta hai; tu Yahowa ke bhaag ko kyon nigal jayega?

20 Yoaab ne uttar dekar kaha, yah mujh se door ho, door, ki main nigal jaun va naash karun!

21 Baat aisi nahi hai. Sheba naam epraim ke pahadi desh ka ek purush jo bikri ka putra hai, usne
Daud raja ke viruddh haath uthaya hai; to tum log keval usi ko saump do, tab main nagar ko
chhodkar chala jaoonga. Stri ne yoaab se kaha, uska sir shahrapnaah par se tere paas phenk diya
jayega.

22 Tab stri apni buddhimani se sab logon ke paas gai. Tab unhonne bikri ke putra sheba ka sir kaat
kar yoaab ke paas phenk diya. Tab yoaab ne narsinga phoonka, aur sab log nagar ke paas se alag
alag ho kar apne apne dere ko gaye. Aur yoaab Yerushalem ko raja ke paas laut gaya.

23 Yoaab to samast Israeli sena ke oopar pradhaan raha; aur yahoyada ka putra banayaah karetiyon
aur paketiyon ke oopar tha;

24 Aur adoraam begaron ke oopar tha; aur aheelood ka putra yahoshapaat itihaas ka lekhak tha;

25 Aur shaya mantri tha; aur sadok aur ebyataar yajak the;

26 Aur yairi ira bhi Daud ka ek mantri tha.



2 Samuel 212 shamooyel 21

1 Daud ke dinon mein lagataar teen baras tak akaal pada; to Daud ne Yahowa se prarthana ki.
Yahowa ne kaha, yah shaool aur uske khooni gharane ke karan huaa, kyonki usne giboniyon ko
marva dala tha.

2 Tab raja ne giboniyo ko bulakar un se batein ki. Giboni log to Israeliyon mein se nahi the, ve
bache hue emoriyon mein se the; aur Israeliyon ne unke saath shapath khai thi, parantu shaool
ko jo Israeliyon aur Yahudiyon ke liye jalan hui thi, is se usne unhein maar dalne ke liye yatn
kiya tha.

3 Tab Daud ne giboniyon se poochha, main tumhare liye kya karun? Aur kya karke aisa prayashchit
karun, ki tum Yahowa ke nij bhaag ko aasheervaad de sako?

4 Giboniyon ne us se kaha, hamare aur shaool va uske gharane ke madhya rupye paise ka kuchh
jhagda nahi; aur na hamara kaam hai ki kisi Israeli ko maar dalein. Usne kaha, jo kuchh tum
kaho, vahi main tumhare liye karoonga.

5 Unhonne raja se kaha, jis purush ne ham ko naash kar diya, aur hamare viruddh aisi yukti di ki
ham aise satyanaash ho jayen, ki Israel ke desh mein aage ko na rah sakein,

6 Uske vansh ke saat jan hamein saump diye jayen, aur ham unhein Yahowa ke liye Yahowa ke
chune hue shaool ki giba naam basti mein phansi denge. Raja ne kaha, main un ko saump
doonga.

7 Parantu Daud ne aur shaool ke putra yonatan ne aapas mein Yahowa ki shapath khai thi, is karan
raja ne yonatan ke putra mapeeboshet ko jo shaool ka pota tha bacha rakha.

8 Parantu armoni aur mapeeboshet naam, ayya ki beti rispa ke donon putra jo shaool se utpann
hue the; aur shaool ki beti meekal ke panchon bete, jo vah maholvasi barjillai ke putra adreeyel
ki or se the, in ko raja ne pakadvakar

9 Giboniyon ke haath saump diya, aur unhonne unhein pahaad par Yahowa ke samhane phansi di,
aur saton ek saath naash hue. Unka maar dala jana to katni ke pahile dinon mein, arthaat jab ki
katni ke aarambh mein huaa.

10 Tab ayya ki beti rispa ne taat le kar, katni ke aarambh se le kar jab tak aakaash se un par atyant
vrishti na padi, tab tak chattaan par use apne neeche bichhaye rahi; aur na to din mein aakaash
ke pakshiyon ko, aur na raat mein banaile pashuon ko unhein chhoone diya.

11 Jab ayya ki beti shaool ki rakheli rispa ke is kaam ka samachaar Daud ko mila,

12 Tab Daud ne ja kar shaool aur uske putra yonatan ki haddiyon ko giladi yabesh ke logon se le
liya, jinhonne unhein betshaan ke us chauk se chura liya tha, jahan palishtiyon ne unhein us din
tanga tha, jab unhonne shaool ko gilbo pahaad par maar dala tha;



13 To vah vahan se shaool aur uske putra yonatan ki haddiyon ko le aaya; aur phansi paye huon ki
haddiyan bhi ikatthi ki gai.

14 Aur shaool aur uske putra yonatan ki haddiyan binyameen ke desh ke jela mein shaool ke pita
keesh ke qabristaan gadi gai; aur Daud ki sab aagyaon ke anusaar kaam huaa. Aur uske baad
Parmeshwar ne desh ke liye prarthana sun li.

15 Palishtiyon ne Israel se phir yuddh kiya, aur Daud apne janon samet ja kar palishtiyon se ladne
laga; parantu Daud thak gaya.

16 Tab yishbobnob, jo rapai ke vansh ka tha, aur uske bhale ka phal taul mein teen sau shekel peetal
ka tha, aur vah nai talvaar bandhe hue tha, usne Daud ko marne ko thana.

17 Parantu sarooyaah ke putra abeeshai ne Daud ki sahayta karke us palishti ko aisa mara ki vah
mar gaya. Tab Daud ke janon ne shapath khakar us se kaha, tu phir hamare sang yuddh ko jane
na payega, aisa na ho ki tere marne se Israel ka diya bujh jaye.

18 Iske baad palishtiyon ke saath gob mein phir yuddh huaa; us samay hooshai sibbakai ne
rapaivanshi sap ko mara.

19 Aur gob mein palishtiyon ke saath phir yuddh huaa; us mein betlehem vasi yaryorgeem ke putra
elhanaan ne gati golyat ko maar dala, jiske barchhe ki chhad jolahe ki dongi ke samaan thi.

20 Phir gat mein bhi yuddh huaa, aur vahan ek badi deel ka rapaivanshi purush tha, jiske ek ek
haath paanv mein, chha: chha: ungli, arthaat ginti mein chaubees ungliyan thi.

21 Jab usne Israel ko lalkara, tab Daud ke bhai shima ke putra yahonataan ne use mara.

22 Ye hi chaar gat mein us rapai se utpann hue the; aur ve Daud aur uske janon se maar dale gaye.



2 Samuel 222 shamooyel 22

1 Aur jis samay Yahowa ne Daud ko uske sab shatruon aur shaool ke haath se bachaya tha, tab usne
Yahowa ke liye is geet ke vachan gaye;

2 Usne kaha, Yahowa meri chattaan, aur mera gadh, mera chhudane vala,

3 Mera chattanroopi Parmeshwar hai, jiska main sharnagat hoon, meri dhaal, mera bachane vala
seeng, mera ooncha gadh, aur mera sharan sthaan hai, he mere uddhaar kartta, tu upadrav se
mera uddhaar kiya karta hai.

4 Main Yahowa ko jo stuti ke yogya hai pukaroonga, aur apne shatruon se bachaya jaoonga.

5 Mrityu ke tarangon ne to mere charon or ghera dala, nastikpan ki dharaon ne mujh ko ghabda
diya tha;

6 Adholok ki rassiyan mere charon or thi, mrityu ke phande mere samhane the.

7 Apne sankat mein main ne Yahowa ko pukara; aur apne Parmeshwar ke sammukh chillaya. Aur
usne meri baat ko apne mandir mein se sun liya, aur meri dohai uske kanon mein pahunchi.

8 Tab prithvi hil gai aur dol uthi; aur aakaash ki nevein kampkar bahut hi hil gai, kyonki vah ati
krodhit huaa tha.

9 Uske nathnon se dhunaa nikla, aur uske munh se aag nikal kar bhasm karne lagi; jis se koyle
dahak uthe.

10 Aur vah swarg ko jhuka kar neeche utar aaya; aur uske panvon ke tale ghor andhkaar chhaya tha.

11 Aur vah karoob par savaar ho kar uda, aur pavan ke pankhon par chadhkar dikhai diya.

12 Aur usne apne charon or ke andhiyare ko, meghon ke samooh, aur aakaash ki kali ghataon ko
apna mandap banaya.

13 Uske sammukh ki jhalak to uske aage aage thi, aag ke koyle dahak uthe.

14 Yahowa aakaash mein se garja, aur parmapradhaan ne apni vani sunai.

15 Usne teer chala chala kar mere shatruon ko titar bitar kar diya, aur bijli gira girakar usko paraast
kar diya.

16 Tab samudra ki thaah dikhai dene lagi, aur jagat ki nevein khul gai, yah to Yahowa ki daant se,
aur uske nathnon ki saans ki jhonk se huaa.

17 Usne oopar se haath badhakar mujhe thaam liya, aur mujhe gahre jal mein se kheenchkar bahar
nikala.

18 Usne mujhe mere balvant shatru se, aur mere bairiyon se, jo mujh se adhik samarthi the, mujhe
chhuda liya.



19 Unhonne meri vipatti ke din mera samhana to kiya; parantu Yahowa mera aashray tha.

20 Aur usne mujhe nikaal kar chaude sthaan mein pahunchaya; usne mujh ko chhudaya, kyonki vah
mujh se prasann tha.

21 Yahowa ne mujh se mere dharm ke anusaar vyavhaar kiya; mere kamon ki shuddhata ke anusaar
usne mujhe badla diya.

22 Kyonki main Yahowa ke margon par chalta raha, aur apne Parmeshwar se munh mod kar dusht
na bana.

23 Uske sab niyam to mere samhane bane rahe, aur main uski vidhiyon se hat na gaya.

24 Aur main uske saath khara bana raha, aur adharm se apne ko bachaye raha, jis mein mere
phansne ka dar tha.

25 Isliye Yahowa ne mujhe mere dharm ke anusaar badla diya, meri us shuddhata ke anusaar jise
vah dekhta tha.

26 Dayavant ke saath tu apne ko dayavant dikhata; khare purush ke saath tu apne ko khara dikhata
hai;

27 Shuddh ke saath tu apne ko shuddh dikhata; aur tedhe ke saath tu tirchha banta hai.

28 Aur deen logon ko to tu bachata hai, parantu abhimaniyon par drishti karke unhein neecha
karta hai.

29 He Yahowa, tu hi mera deepak hai, aur Yahowa mere andhiyare ko door karke ujiyala kar deta
hai.

30 Teri sahayta se main dal par dhava karta, apne Parmeshwar ki sahayta se main shahrapnaah ko
phaand jata hoon.

31 Ishwar ki gati khari hai; Yahowa ka vachan taya huaa hai; vah apne sab sharnagton ki dhaal hai.

32 Yahowa ko chhod kya koi ishwar hai? Hamare Parmeshwar ko chhod kya aur koi chattaan hai?

33 Yah vahi ishwar hai, jo mera ati dridh qila hai, vah khare manushya ko apne maarg mein liye
chalta hai.

34 Vah mere pairon ko hariniyon ke se bana deta hai, aur mujhe oonche sthanon par khada karta
hai.

35 Vah mere hathon ko yuddh karna sikhata hai, yahan tak ki meri banhein peetal ke dhanush ko
jhuka deti hain.

36 Aur tu ne mujh ko apne uddhaar ki dhaal di hai, aur teri namrata mujhe badhati hai.

37 Tu mere pairon ke liye sthaan chauda karta hai, aur mere pair nahi phisle.



38 Main ne apne shatruon ka peechha karke unhein satyanaash kar diya, aur jab tak unka ant na
kiya tab tak na lauta.

39 Aur main ne unka ant kiya; aur unhein aisa chhed dala hai ki ve uth nahi sakte; varan ve to mere
panvon ke neeche gire pade hain.

40 Aur tu ne yuddh ke liye meri kamar balvant ki; aur mere virodhiyon ko mere hi samhane paraast
kar diya.

41 Aur tu ne mere shatruon ki peeth mujhe dikhai, taki main apne bairiyon ko kaat dalun.

42 Unhonne baat to johi, parantu koi bachane vala na mila; unhonne Yahowa ki bhi baat johi,
parantu usne un ko koi uttar na diya.

43 Tab main ne un ko koot kootkar bhoomi ki dhooli ke samaan kar diya, main ne unhein sadkon
aur gali koochon ki keechad ke samaan patak kar charon or phaila diya.

44 Phir tu ne mujhe praja ke jhagdon se chhudakar anya jatiyon ka pradhaan hone ke liye meri
raksha ki; jin logon ko main na janta tha ve bhi mere aadheen ho jayenge.

45 Pardeshi meri chaploosi karenge; ve mera naam sunte hi mere vash mein aayenge.

46 Pardeshi murjhayenge, aur apne kothon mein se tharathrate hue niklenge.

47 Yahowa jeevit hai; meri chattaan dhanya hai, aur Parmeshwar jo mere uddhaar ki chattaan hai,
uski mahima ho.

48 Dhanya hai mera palta lenevala ishwar, jo desh desh ke logon ko mere vash mein kar deta hai,

49 Aur mujhe mere shatruon ke beech se nikalta hai; han, tu mujhe mere virodhiyon se ooncha
karta hai, aur upadravi purush se bachata hai.

50 Is karan, he Yahowa, main jati jati ke samhane tera dhanyavaad karoonga, aur tere naam ka
bhajan gaoonga.

51 Vah apne thahraye hue raja ka bada uddhaar karta hai, vah apne abhishikt Daud, aur uske vansh
par yuganuyug karuna karta rahega.

1 Daud ke antim vachan ye hain: yishai ke putra ki yah vani hai, us purush ki vani hai jo oonche par
khada kiya gaya, aur Yakub ke Parmeshwar ka abhishikt, aur Israel ka madhur bhajan gane vala
hai:

2 Yahowa ka aatma mujh mein ho kar bola, aur usi ka vachan mere munh mein aaya.

3 Israel ke Parmeshwar ne kaha hai, Israel ki chattaan ne mujh se batein ki hai, ki manushyon mein
prabhuta karne vala ek dharmi hoga, jo Parmeshwar ka bhay manta huaa prabhuta karega,

4 Vah mano bhor ka prakaash hoga jab soorya nikalta hai, aisa bhor jis mein badal na hon, jaisa
varsha ke baad nirmal prakaash ke karan bhoomi se hari hari ghaas ugti hai.

5 Kya mera gharana ishwar ki drishti mein aisa nahi hai? Usne to mere saath sada ki ek aisi vacha
bandhi hai, jo sab baton mein theek ki hui aur atal bhi hai. Kyonki chahe vah usko pragat na
kare, taubhi mera poorn uddhaar aur poorn abhilasha ka vishay vahi hai.

6 Parantu ochhe log sab ke sab nikammi jhadiyon ke samaan hain jo haath se pakdi nahi jati;

7 Aur jo purush un ko chhooye use lohe aur bhale ki chhad se susajjit hona chahiye. Isliye ve apne
hi sthaan mein aag se bhasm kar diye jayenge.

8 Daud ke shoorveeron ke naam ye hain: arthaat tahakmoni yoshshebyashshebet, jo sardaron mein
mukhya tha; vah esni adeeno bhi kahlata tha; jisne ek hi samay mein aath sau purush maar dale.

9 Uske baad ahohi dodai ka putra eleeaazar tha. Vah us samay Daud ke sang ke teenon veeron mein
se tha, jab ki unhonne yuddh ke liye ekatrit hue palishtiyon ko lalkara, aur Israeli purush chale
gaye the.

10 Vah kamar bandhakar palishtiyon ko tab tak marta raha jab tak uska haath thak na gaya, aur
talvaar haath se chipat na gai; aur us din Yahowa ne badi vijay karai; aur jo log uske peechhe ho
liye ve keval lootne hi ke liye uske peechhe ho liye.

11 Uske baad aage naam ek pahadi ka putra shamma tha. Palishtiyon ne ikatthe ho kar ek sthaan
mein dal bandha, jahan masoor ka ek khet tha; aur log unke dar ke mare bhage.

12 Tab usne khet ke madhya mein khade ho kar use bachaya, aur palishtiyon ko maar liya; aur
Yahowa ne badi vijay dilai.

13 Phir teeson mukhya sardaron mein se teen jan katni ke dinon mein Daud ke paas adullaam
naam gufa mein aaye, aur palishtiyon ka dal rapaim naam tarai mein chhavni kiye hue tha.

14 Us samay Daud gadh mein tha; aur us samay palishtiyon ki chauki betlehem mein thi.

15 Tab Daud ne badi abhilasha ke saath kaha, kaun mujhe betlehem ke phatak ke paas ke kuein ka
pani pilayega?



16 To ve teenon veer palishtiyon ki chhavni mein toot pade, aur betlehem ke phatak ke kune se
pani bhar ke Daud ke paas le aaye. Parantu usne peene se inkaar kiya, aur Yahowa ke samhane
argh karke undela,

17 Aur kaha, he Yahowa, mujh se aisa kaam door rahe. Kya main un manushyon ka lohu peeun jo
apne pranon par khel kar gaye the? Isliye usne us pani ko peene se inkaar kiya. In teen veeron
ne to ye hi kaam kiye.

18 Aur abeeshai jo sarooyaah ke putra yoaab ka bhai tha, vah teenon se mukhya tha. Usne apna
bhala chala kar teen sau ko maar dala, aur teenon mein nami ho gaya.

19 Kya vah teenon se adhik pratishthit na tha? Aur isi se vah unka pradhaan ho gaya; parantu
mukhya teenon ke pad ko na pahuncha.

20 Phir yahoyada ka putra banayaah tha, jo kabselvasi ek bade kaam karne vale veer ka putra tha;
usne sinh sareekhe do moaabiyon ko maar dala. Aur barph ke samay usne ek gadhe mein utar
ke ek sinh ko maar dala.

21 Phir usne ek roopvaan misri purush ko maar dala. Misri to haath mein bhala liye hue tha;
parantu banayaah ek lathi hi liye hue uske paas gaya, aur misri ke haath se bhala ko chheenkar
usi ke bhale se use ghaat kiya.

22 Aise aise kaam karke yahoyada ka putra banayaah un teenon veeron mein nami ho gaya.

23 Vah teeson se adhik pratishthit to tha, parantu mukhya teenon ke pad ko na pahuncha. Usko
Daud ne apni nij sabha ka sabhasad niyukt kiya.

24 Phir teeson mein yoaab ka bhai asahel; betlehemi dodo ka putra elhanaan,

25 Herodi shamma, aur eleeka, peleti heles,

26 Takoi ikkesh ka putra ira,

27 Anatoti abeeyezer, hooshai mabunne,

28 Ahohi salmon, natopahi mahrai,

29 Ek aur natopahi bana ka putra heleb, binyameeniyon ke giba nagar ke reebai ka putra huttai,

30 Piratoni, banayaah, gaash ke nalon ke paas rahne vala hiddai,

31 Araba ka abeealbon, bahooreemi ajmavet,

32 Shalboni elyahba, yashen ke vansh mein se yonatan,

33 Pahadi shamma, arari sharaar ka putra aheeaam,

34 Ahasbai ka putra eleepelett maka desh ka, geeloi aheetopel ka putra eleeaam,

35 Karmmeli hesro, arabi parai



36 Sobai nataan ka putra yigaal, gadi bani,

37 Ammoni selek, beroti nahrai ko sarooyaah ke putra yoaab ka hathiyaar dhone vala tha,

38 Yeteri ira, aur gareb,

39 Aur hitti ooriyyaah tha: sab milakar saintees the.

1 Aur Yahowa ka kop Israeliyon par phir bhadka, aur usne Daud ko inki hani ke liye yah kahkar
ubhara, ki Israel aur Yahuda ki ginti le.

2 So raja ne yoaab senapti se jo uske paas tha kaha, tu daan se bershaba tak rahne vale sab Israeli
gotrein mein idhar udhar ghoom, aur tum log praja ki ginti lo, taki main jaan lun ki praja ki
kitni ginti hai.

3 Yoaab ne raja se kaha, praja ke log kitne hi kyon na hon, tera Parmeshwar Yahowa un ko sauguna
badha de, aur mera Prabhu raja ise apni aankhon se dekhne bhi paye; parantu, he mere Prabhu,
he raja, yah baat tu kyon chahta hai?

4 Taubhi raja ki aagya yoaab aur senaptiyon par prabal hui. So yoaab aur senapti raja ke sammukh
se Israeli praja ki ginti lene ko nikal gaye.

5 Unhonne yardan paar ja kar aroyer nagar ki dahini or dere khade kiye, jo gaad ke nale ke madhya
mein aur yajer ki or hai.

6 Tab ve gilaad mein aur tahteemhodshi naam desh mein gaye, phir danyaan ko gaye, aur chakkar
lagakar seedon mein pahunche;

7 Tab ve sor naam dridh gadh, aur hibbiyon aur kananiyon ke sab nagron mein gaye; aur unhonne
Yahuda desh ki dakkhin disha mein bershaba mein daura niptaya.

8 Aur sab desh mein idhar udhar ghoom ghoomkar ve nau maheene aur bees din ke beetne par
Yerushalem ko aaye.

9 Tab yoaab ne praja ki ginti ka jod raja ko sunaya; aur talvaar chalane vale yoddha Israel ke to aath
laakh, aur Yahuda ke paanch laakh nikle.

10 Praja ki ganna karne ke baad Daud ka man vyakul huaa. Aur Daud ne Yahowa se kaha, yah kaam
jo main ne kiya vah mahapaap hai. To ab, he Yahowa, apne daas ka adharm door kar; kyonki
mujh se badi moorkhata hui hai.

11 Bihaan ko jab Daud utha, tab Yahowa ka yah vachan gaad naam nabi ke paas jo Daud ka dashi
tha pahuncha,

12 Ki ja kar Daud se kah, ki Yahowa yon kahta hai, ki main tujh ko teen vipattiyan dikhata hoon; un
mein se ek ko chun le, ki main use tujh par dalun.

13 So gaad ne Daud ke paas ja kar iska samachaar diya, aur us se poochha, kya tere desh mein saat
varsh ka akaal pade? Va teen maheene tak tere shatru tera peechha karte rahein aur tu un se
bhagta rahe? Va tere desh mein teen din tak mari phaili rahe? Ab soch vichaar kar, ki main apne
bhejne vale ko kya uttar dun.



14 Daud ne gaad se kaha, main bade sankat mein hoon; ham Yahowa ke haath mein padein, kyonki
uski daya badi hai; parantu manushya ke haath mein main na padoonga.

15 Tab Yahowa Israeliyon mein bihaan se le thahraye hue samay tak mari phailaye raha; aur daan se
le kar bershaba tak rahne vali praja mein se sattar hazaar purush mar gaye.

16 Parantu jab doot ne Yerushalem ka naash karne ko us par apna haath badhaya, tab Yahowa vah
vipatti dalkar shokit huaa, aur praja ke naash karne vale doot se kaha, bas kar; ab apna haath
kheench. Aur Yahowa ka doot us samay arauna naam ek yaboosi ke khalihaan ke paas tha.

17 To jab praja ka naash karne vala doot Daud ko dikhai pada, tab usne Yahowa se kaha, dekh, paap
to main hi ne kiya, aur kutilta main hi ne ki hai; parantu in bhedon ne kya kiya hai? So tera
haath mere aur mere pita ke gharane ke viruddh ho.

18 Usi din gaad ne Daud ke paas aakar us se kaha, ja kar arauna yaboosi ke khalihaan mein Yahowa
ki ek vedi banva.

19 So Daud Yahowa ki aagya ke anusaar gaad ka vah vachan maan kar vahan gaya.

20 Jab arauna ne drishti kar Daud ko karmachariyon samet apni or aate dekha, tab arauna ne
nikalkar bhoomi par muh ke bal gir raja ko dandavat ki.

21 Aur arauna ne kaha, mera Prabhu raja apne daas ke paas kyon padhara hai? Daud ne kaha, tujh
se yah khalihaan mol lene aaya hoon, ki Yahowa ki ek vedi banvaun, isliye ki yah vyadhi praja
par se door ki jaye.

22 Arauna ne Daud se kaha, mera Prabhu raja jo kuchh use achchha lage so le kar chadhaye; dekh,
homabli ke liye to bail hain, aur danvne ke hathiyaar, aur bailon ka samaan idhan ka kaam
denge.

23 Yah sab arauna ne raja ko de diya. Phir arauna ne raja se kaha, tera Parmeshwar Yahowa tujh se
prasann hoye.

24 Raja ne arauna se kaha, aisa nahi, main ye vastuein tujh se avashya daam dekar loonga; main
apne Parmeshwar Yahowa ko sentment ke homabli nahi chadhane ka. So Daud ne khalihaan aur
bailon ko chandi ke pachaas shekel mein mol liya.

25 Aur Daud ne vahan Yahowa ki ek vedi banva kar homabli aur melabli chadhaye. Aur Yahowa ne
desh ke nimitt binti sun li, tab vah vyadhi Israel par se door ho gai.

